  སྒོ་ཤེས་རབ་དང་སྒྲིག་འཛུགས་ཀྱི་བར་འདུམ། [ རྫ་ཚེ་རིང་བཀྲ་ཤིས། ] [ 2013-6-12
སྒོ་ཤེས་རབ་དང་སྒྲིག་འཛུགས་ཀྱི་བར་འདུམ།
[ རྫ་ཚེ་རིང་བཀྲ་ཤིས། ] [ 2013-6-12 ]
སྒོ་ཤེར་ནི་ཕྲན་ལ་མཚོན་ན་གུས་ཞབས་བྱ་ཡུལ་གྱི་རྩོམ་པ་པོ་ཚད་ལྡན་གྱི་གྲས་ཤིག་ཡིན།
ཁོང་དགོན་པ་ལས་ཐོན་པའི་གནས་ཚུལ་དེར་མང་པོ་ཞིག་གིས་དོ་སྣང་བྱ་རྒྱུ་ཡིན་པ་སྨོས་མེད་རེད། འོན་ཀྱང་། ངས་བལྟས་ན་མ་གཞི་སྒོ་ཤེར་དང་དགོན་པའི་འཛིན་སྐྱོང་ལྷན་ཚོགས་ནི་ལམ་མི་འདྲ་བ་གཉིས་ཀྱི་ནང་དུ་ཡོད་པས་གནད་དོན་དེ་རིགས་ནི་གཡོལ་དུ་མེད་པ་ཞིག་རེད།
མཚམས་འདིར་ངས་མཁས་པ་ཞིག་གིས་འདི་ལྟར་གསུངས་པ་དྲན།
ང་དང་པོ་གྲོས་ཚོགས་ར་བར་ཡོད་དུས་གྲོགས་ཚོགས་ཀྱི་སོ་ཁ་དེ་ཅིས་ཀྱང་རྣོ་བ་ཞིག་ལ་འབད་བརྩོན་བྱས་པ་ཡིན། དེ་ནས་བཀའ་ཤག་ལ་སླེབས་དུས་ངས་འཛིན་སྐྱོང་གི་བལྟག་པ་དེ་ཅིས་ཀྱང་འཐུག་པ་ཞིག་ལ་འབད་བརྩོན་བྱས་པ་ཡིན་ཟེར། ཁོང་གི་སྐད་ཆ་དེའི་སྙིང་དོན་ངོ་མ་ནི། གྲོས་ཚོགས་ན་ཡོད་དུས་འཛིན་སྐྱོང་བཀའ་ཤག་གི་སྲིད་ཅུས་ལ་ལྟ་སྐུལ་གྱི་ནུས་པ་ཡོད་དགོས་ཤིང་། གྲོས་ཚོགས་ཀྱི་ལས་དོན་གལ་ཆེ་ཤོས་ཤིག་ནི་འཛིན་སྐྱོང་ལ་དོགས་འདྲི་བྱ་རྒྱུ་དེ་རེད།
བཀའ་ཤག་གི་ལས་དོན་ནི་སྲིད་ཅུས་ལག་བསྟར་བྱ་རྒྱུ་དེ་ཡིན་ཞིང་། རང་ཉིད་ཀྱི་ལང་ཕྱོགས་བརྟན་པོར་འཛིན་རྒྱུར་གདེང་ཚད་བསྐྲུན་ནས་རང་གི་སྲིད་ཅུས་ལ་སྒྲུབ་བྱེད་འགོད་རྒྱུ་དེ་ཡིན་ཞེས་པའི་དོན་རེད། མདོར་ན། དེ་གཉིས་ཀྱི་ཁྱད་པར་ནི་སྔ་བརྒོལ་དང་ཕྱི་བརྒོལ་ལྟ་བུ་ཞིག་ཡིན། ལྟ་སྟངས་འདིས་བལྟས་ན་སྒོ་ཤེས་རབ་དང་དགོན་པའི་འཛིན་སྐྱོང་གི་བར་ལ་ཐུན་མོང་གི་ལམ་ཁ་ཞིག་འཚོལ་ཐུབ་འོས། དེའི་ཕྱིར་ཕྱོགས་གཉིས་ཆར་ལ་སྐྱོན་དང་ཡོན་ཏན་མེད་པ་མིན།
འོན་ཀྱང་། རང་ཉིད་ལ་འཛིན་སྐྱོང་གི་ཉམས་མྱོང་མེད་ན་གནད་དོན་འདིའི་ཐད་དགོན་པའི་འཛིན་སྐྱོང་ལ་བསམ་ཤེས་བྱེད་པ་ཅུང་དཀའ་བ་ཡིན། མ་གཞི་སྐད་ཆ་ནི་སླུ་བྲིད་ཅིག་རེད་ལ། ཚིག་གི་སྡེབ་སྦྱོར་ལ་མཁས་པའི་རྩོམ་པ་པོ་ཞིག་གིས་རང་ཉིད་ཀྱི་སྐྱོ་ཉམས་སྟོན་པ་ནི་དེ་བས་ཀྱང་མཐར་ཐུག་པའི་བསླུ་བྲིད་ཅིག་རེད།
དེའི་ཕྱིར་མང་པོ་ཞིག་གིས་སྒོ་ཤེར་ལ་དུང་སེམས་མཉམ་བསྐྱེད་བྱེད་ངེས་ལ། སྐབས་མང་པོ་ཞིག་ཏུ་ཚད་བརྒལ་གྱི་དུང་སེམས་མཉམ་བསྐྱེད་ཀྱང་བྱ་སྲིད།
ད་ནང་མགོ་བཀྱགས་ནས་དྲ་ཐོག་གི་ཁོང་དང་འབྲེལ་བའི་རྩོམ་ཡིག་དང་དཔྱད་མཆན་དག་ལ་བལྟས་པ་ཡིན། འོན་ཀྱང་། ངས་ནི། ཁོང་ཉིད་དགོན་པ་ནས་ཕེབས་པ་དེས་རྐྱེན་ཀྱིས་དགོན་པའི་འཛིན་སྐྱོང་ལ་འཁངས་ར་ཆེན་པོ་རང་བྱ་འདོད་མ་བྱུང་། མ་གཞི་དགོན་པ་ལ་དགོན་པའི་བསྒྲིགས་ལམ་ཡོད་པ་རེད་ལ། དེང་སང་དངོས་གནས་གྲྭ་པ་དང་གྲོང་པའི་རྩོམ་པ་པོ་མང་པོ་ཞིག་གིས་ཆོས་ལུགས་ལ་དགག་པ་རྒྱག་པའི་བྱེད་སྟངས་ཀྱིས་ལྡོག་ཕྱོགས་ཀྱི་སྣང་བརྙན་བསྐྲུན་ཡོད། འདི་རིགས་ལ་དོ་སྣང་བྱ་རྒྱུ་ནི་དགོན་པ་ཞིག་ལ་མཚོན་ན་འགན་འཁྲིའི་བྱེ་བྲག་ཅིག་རེད།
མ་གཞི་སྒོ་ཤེས་རབ་སྤྱི་ཚོགས་ལ་ཤུགས་རྐྱེན་ཡོད་པའི་མི་ཞིག་དང་། དགོན་པ་དེའི་གྲྭ་འབངས་ཞིག་ཡིན་པའི་ཆ་ནས་ཁོང་གིས་རང་ཉིད་དགོན་པ་ལས་ཐོན་ཁར་བཞག་པའི་ཡི་གེ་དེ་ཡང་བཙན་པོས་གཉོམ་སྐད་བྱས་ན་བསྡིགས་འདོད་ཟེར་བ་ལྟར་གྱོད་སྐད་ཀྱི་ཞད་ཆེན་པོ་འདུག སྐྱོན་འཛུགས་ཀྱི་ཚིག་མང་པོ་ཞིག་ཀྱང་ཐད་ཀར་བེད་སྤྱོད་བྱས་འདུག  མདོར་ན་དེ་ནི་སྨྱུག་ཐོགས་པའི་གྱོད་སྐད་རེད། ཁོང་གི་རྩོམ་ཡིག་སྔ་རྗེས་ཀྱི་ནང་དོན་སྤྱི་དང་། ཁྱད་པར་རྗེས་མའི་ཚིག་བརྗོད་མང་པོ་ཞིག་གིས་ཁོང་གི་བཟོད་སྲན་བརླགས་བཞིན་པ་ཞིག་ཚོར་གྱིན་འདུག དེ་ནི་ང་རང་ཐེ་བའི་ཁོང་གི་ཞེན་མི་དག་ལ་མཚོན་ན་གྱོང་ཆེན་པོ་ཞིག་རེད།
དགོན་པ་ནི་ཆོས་ཀྱི་སྡེ་ཆེན་པོ་ཞིག་རེད། འདི་ལ་ཡང་རང་དབང་དང་དམངས་གཙོ་སོགས་དགོས་ངེས་ཡིན་ན་ཡང་། ཆོས་འཆད་ཉན་སོགས་ཆེད་ལས་ཀྱི་བྱ་བ་མང་པོ་ཞིག་རྩོམ་འབྲི་དང་གསར་འགྱུར་སོགས་ཀྱི་རང་དབང་ལས་བརྒལ་ཟིན། སྒྲིག་འཛུགས་ཤིག་ལ་མཚོན་ན་དེ་ནི་རྒྱུན་ལྡན་ཡིན། སྒྲིག་འཛུགས་རེ་ལ་ཐུན་མིན་གྱི་དམིགས་ཡུལ་རེ་་དང་སྒྲུབ་བྱ་རེད་ཡོད་པ་རེད་ལ། བཟང་ཚད་རྒྱན་ཚད་ཀྱི་ཕུགས་བསམ་ཚང་མ་སྒྲིག་འཛུགས་གཅིག་གིས་དང་ལེན་བྱེད་པ་ནི་མི་སྲིད་པ་ཞིག་རེད། དེ་ནི་རྒྱུན་ཤེས་ཤིག་སྟེ། ཁོང་རང་ཉིད་ཀྱིས་བཤད་པའི་རྒྱུན་ཤེས་ཀྱི་བྱེ་བྲག་ཅིག་མ་ཡིན་ནམ།
དཔེར་ན། ཐའེ་ཝན་ལ་ལྟོས་བཅས་ཀྱི་རང་དབང་ཆེན་པོ་ཡོད་ན་ཡང་། ཁྱོད་རྒྱལ་ཁབ་ཀྱི་དམག་མི་ཡིན་ན་ཁྱོད་ལ་དྲ་ལམ་ལ་ལྟ་རྒྱུའི་དབང་ཚད་དང་དྲ་ལམ་དུ་ཟིན་བྲིས་བཟོ་བ་སོགས་ཀྱི་དབང་ཚད་དག་མང་པོ་ཞིག་མེད་པ་ཡིན། ཐ་ན་དངུལ་ཁང་སོགས་སུ་ལས་ཀ་བྱེད་མཁན་ཀྱི་ལས་བྱེད་པ་མང་པོ་ཞིག་གིས་ཀྱང་ལས་ཁང་དུ་རང་ཉིད་ཀྱི་དྲ་སྒོ་ཕྱེ་མི་ཆོག་པ་ཡིན། གཞུང་ཞབས་པ་ཞིག་ཡིན་ན་དེ་བས་ཀྱང་སྒྲིག་གཞི་ཧ་ཅང་མང་པོ་ཡོད། གལ་ཏེ་ཁྱོད་ཨ་རིའི་སྲིད་འཛིན་ནམ་སྲིད་འཛིན་ཟུར་པ་ཞིག་ཡིན་ན་ཁྱོད་ཀྱིས་མི་ཆོག་པ་ནི་ང་ཚོ་ལས་ཧ་ཅང་གིས་མང་། དེ་ནི་མི་སོ་སོའི་ཐོབ་ཐང་གིས་ཐག་བཅད་པ་ཞིག་སྟེ། དགོན་པའི་གྲྭ་པ་ལ་ཡང་དེ་མཚུངས་ཀྱི་རིགས་འདེད་བྱ་དགོས།

ངའི་གོ་རིམ་མེད་པའི་སྐད་ཆ་འདི་འདྲ་ཞིག་བཤད་པའི་རེ་བ་ནི། ཕྱོགས་གཉིས་ལ་ཆ་མཉམ་གྱི་ཐོག་ནས་འོས་ཤིང་འཚམས་པའི་ལྟ་སྟངས་ཤིག་འཛིན་ཐུབ་ན་སྙམ་པ་ཙམ་ཡིན། དེས་ན་དགོན་པའི་འཛིན་སྐྱོང་རྒྱུན་ལྡན་དུ་གྱུར་ཅིང་། སྡེ་སྣོད་འཛིན་པ་ཁོང་ཡང་། ཆོས་སྡེ་དེར་སྔ་ཙམ་ཕྱིར་ལོག་ཐུབ་རྒྱུ་ནི་ངའི་རེ་བ་ཡིན། དྲ་ལམ་སོགས་ཀྱི་འུར་རྒྱག་དང་འུད་བསྟོད་ཀྱིས་སྒོ་ཤེར་མང་གཙོ་དོན་གཉེར་གྱི་དཔའ་བོ་དང་། རང་དབང་གི་མགྲིན་ཚབ་པ་ལྟ་བུ་ཞིག་དང་། འཛིན་སྐྱོང་ནི་སྒེར་གཅོད་དང་རུལ་སོང་ཀྱི་ཚབ་མཚོན་ལྟ་བུ་ཞིག་ཏུ་དྲིལ་བསྒྲོགས་ངེས་པ་དེ་དག་ལ་ཁོང་ཤེས་རབ་ཅན་ཞིག་ངོས་ནས་ཆགས་ཞེན་དང་ཡིད་ཆེས་མི་བྱེད་པར་རང་ཉིད་རང་ཉིད་ཀྱི་ལམ་ལ་གོམ་པ་སྔར་ལས་བརྟན་པོ་སྤོས་ནས་ཕེབས་རྒྱུར་ཡིད་ཆེས་དང་རེ་བ་ཡོད། ཚང་མ་བཀྲ་ཤིས་པར་གྱུར་ཅིག
རྫ་རིང་བཀྲ་ཤིས་ཀྱིས་2013/6/12ཞོགས་པ་འཕྲལ་བྲིས་པས་གོ་རིམ་མ་འབྲེལ་བ་དང་ཡིག་ནོར་དོན་ནོར་ཡོད་ངེས།

སྒོ་ཤེས་རབ་ཀྱི་ཆག་སྒོ་དང་འབྲེལ་བའི་གཏམ། [ ཞི་སྐྱ་རེངས། ] [ 2013-6-11 ]
སྒོ་ཤེས་རབ་ཀྱི་ཆག་སྒོ་དང་འབྲེལ་བའི་གཏམ།
[ ཞི་སྐྱ་རེངས། ] [ 2013-6-11 ]
༼སྒོ་ཤེས་རབ་ཀྱི་ཆག་སྒོ་དང་འབྲེལ་བའི་གཏམ། ༽
ཨེ་མ། འཛམ་གླིང་ན་སྨྲ་བརྗོད་རང་དབང་གི་སྲིད་ཇུས་རྦ་བརླབ་བཞིན་དྲག་ཏུ་འཕྱུར་བཞིན་པའི་དུས་འདིར་འུ་ཚང་ནང་ཁུལ་གྱི་འཇིག་རྟེན་རྣམ་བཞག་འདི་ཇི་འདྲའི་ཐབས་སྡུག་ཞིག་ཏུ་གྱུར་འདུག ངས་དེ་རིང་བསམ་ཞིང་བསམ་དུས་སེམས་ཁོང་ན་ན་ཟུག་གཅིག་པུ་མ་གཏོགས་ཅི་ཡང་མི་འདུག  གང་ཡིན་ཞེ་ན། ཁ་སང་འུ་ཚང་གི་བདེ་སྡུག་ཕྲག་ལ་བླངས་པའི་ཕོ་རྒོད་དེར། དེ་རིང་འདི་འདྲའི་ཉེས་ཆད་ཕོག་དགོས་དོན་ཅི་ཞིག་རེད། ཁོང་གིས་སང་ཉིན་གྱི་འུ་ཚང་གི་ཆེད་དུ་ཁྱོད་ཚོ་ལས་རྡབ་བརྒྱ་འགྱུར་གྱིས་ཆེ་བའི་ནུས་ཤུགས་ཕྱུང་ཡོད། ད་དུང་འུ་ཚང་གི་ཆེད་དུ་དང་། ཆོས་ལུགས་རིག་གནས་ཀྱི་ཆེད་དུ་ཁོང་གིས་ཤ་ཞེན་དཀར་པོ་ཇི་འདྲ་བཟུང་ཡོད། ཁྱོད་ཚོས་དེ་ལ་བསམ་བློ་གཏོང་མྱོང་ཨེ་ཡོད། དོན་དངོས་ནས་བཤད་ན“་མི་ཤི་མ་སྔ་ན། ལྷ་ཤི་བའི་རོ་མཐོང་”ཞེས་པ་དེ་ཅི་འདྲའི་དོན་སྙིང་ཅན་གྱི་གཏམ་ཞིག་རེད་ཨང་། ང་དང་ང་འདྲ་བའི་མི་བོད་མི་རིགས་འདིའི་མ་འོངས་པའི་ཁྱིམ་གཞིས་ལེགས་པོ་ཞིག་ཡོང་ཆེད་འཚོ་བཞིན་པ་རྣམས་ཀྱིས་ཁྱོད་ཚོ་མ་ཤི་བའི་སྔོན་དུ་ཁྱོད་ཚོའི་གཡོ་སྒྱུ་ལས་གྲུབ་ཅིང་ནུས་མཐུ་ལས་བྱུང་བའི་རོ་གསོན་པོ་དེ་དངོས་སུ་མཐོང་བྱུང་། ཡང་གཅིག་བཤད་ན་སྒོ་ཤེས་རབ་ལ་ཉེས་ཆད་གཅོད་མཁན་ཚོས་དྲང་པོའི་ལུགས་བཟུང་ནས་མི་གཞི་ལ་བསམ་བློ་གཏོང་ས་ཨེ་འདུག ལུས་ལ་སངས་རྒྱས་བསྟན་པའི་ཞྭ་གོས་གྱོན་ཞིང་། ངག་ནས་འཚེ་མེད་ཞི་བའི་ཐབས་ལམ་བཤད་པའི་མི་དེ་ཚོ་ལ་དོན་དམ་པའི་བསམ་བློ་དེ་ཚོ་“ཁ་བཤད་ཆུ་ཡི་སྦུ་བ། ལག་ལེན་གསེར་གྱི་ཐིག་པ་”ཟེར་བ་ལྟར་རེད་ཨེ་འདུག ལེགས་པར་ལྟོས་དང་ཤེས་འོང་ཀི  དོན་དངོས་ནས་བཤད་ན་འུ་ཚང་གི་དགེ་ཆོས་དང་། ལུང་ཤར་སོགས་ལ་བོད་གཞུང་གིས་བསམ་ལོང་དང་དྲན་ལོང་གང་ཡང་མེད་པར་“མི་དཀར་པོ་ལ་ཞྭ་ནག་པོ་གཡོག་”པའི་“སྒེར་གཅོད་”ཀྱི་ལམ་ལུགས་ཁྲག་དྲི་དྲོ་བའི་ཞྭ་མོ་དེ་ད་སྐབས་སྒོ་ཤེར་ལ་སྐོན་དགོས་དོན་ཅི་ཞིག་རེད། བདེན་དོན་ངོ་མ་གང་ཡིན་ངོ་མི་ཤེས་པའི་བསམ་མེད་ཚོ། ད་ཁྱོད་ཚོས་དུས་ནམ་ཞིག་ན་བོད་ཀྱི་རིག་གནས་ཅན་དང་། ཤེས་ཡོན་ཅན་སོགས་ཕུད་ཐུབ་རྒྱུ་རེད། འདུལ་ཐུབ་རྒྱུ་རེད། ཕུང་ཐུབ་རྒྱུ་རེད། དུས་ནམ་ཞིག་ཁྱོད་ཚོས་དགོས་མེད་སྙིགས་རོ་བཞིན་དུ་དོར་བཞག་པའི་བོད་ཀྱི་ལུགས་སྲོལ་ཐབས་སྡུག་དྲི་ངན་ཅན་དེ་ཚོ། སྔར་ལྟར་སྐྱུག་མད་ཤོར་བའི་སྐྱག་སྡོང་ཞིག་བསྐྲུན་ཐུབ། ཨེ་མ་ད་ལྟ་རབ་བྱུང་བའི་ཆ་ལུགས་ཀྱིས་ཕྱི་ནས་གཡོག་ཞིང་ངག་ནས་“མ་ནམ་མཁའ་”འདོན་བཞིན་དུ་མིག་ཟུམ་ཟུམ་བྱེད་པའི་བྱམས་སེམས་ཅན་དེ་ཚོའི་ངོ་གདོང་དམར་བཀྲ་ཅན་དེ་དེ་རིང་དབང་མེད་དུ་ཕྱིར་ལ་ཤོར་སོང་བ་འདྲ།   ད་ནི་དཀོན་མཆོག་གསུམ་གྱི་ཅི་གསུང་བཀའ་བཞིན་སྒྲུབ་པར་དམ་བཅའ་བ་ཁྱོད་ཚོས་འུ་ཚོའི་མི་རིགས་འདི་དང་། བསྟན་པ་འདི་ལ་ཞབས་འདྲེན་བཞག་ཚུལ་འདི་ནི་ང་ཚོའི་ལོ་རྒྱུས་ཀྱི་ཁྲོད་དུ་སྐྱུག་མད་དྲོ་བའི་ལོ་རྒྱུས་ངོ་ཚ་དགོས་པའི་ལེའུ་གསར་པ་ཞིག་བྲིས་སོང་ལ། ཁྱོད་ཚོ་ཡང་མ་འོངས་པ་ན་ལྷ་ལུང་དཔལ་རྡོ་ལྟ་བུ་ལོ་རྒྱུས་ཀྱི་རྒྱབ་ལྗོངས་ན་ཉེས་ཅན་ཞིག་ཏུ་འགྱུར་སོང་བ་རེད། ཨེ་གོ་གི  ད་དུང་ཁྱོད་ཚོ་ནི་ལྐོག་ཞུས་པ་མིན་པ་སུ་ཞིག་གིས་ཤེས་སྲིད། ཨེ་མ་དེང་སང་བོད་ཀྱི་བླ་སྤྲུལ་མཁན་གསུམ་མང་ཤོས་ཀྱི་བྱ་སྤྱོད་ལ་གཅིག་ལྟོས་དང་།  ཐོབ་དང་། མིང་། སྒོར་མོ་མ་གཏོགས་གང་ཡང་བསམ་རྒྱུ་མེད་པས་དེ་ཚོའི་ཆེད་དུ་མིག་གྱེར་ནས་ཡོད་པས་དེར་ལྟས་ན་སྒོ་ཤེར་ནི་འདུལ་ཁྲིམས་ཚུལ་བཞིན་བསྲུང་པའི་ཤཱཀྱ་ཐུབ་པ་ཞིག་རེད་ཅེས་བཤད་ཆོག་ཚོད། དེང་སང་ལྟས་ངན་པའི་བྱ་བ་ཞིག་ཡོད་པ་ནི་སངས་རྒྱས་ཀྱིས་རྗེས་འཇུག་ཞེས་པའི་མིང་སྙན་མོ་རེ་ཁུར་ནས་ཉམས་ཆུང་ལ་ཐུབ་ཚོད་ཀྱི་རྙས་དམོད་བྱེད་ཞོར། དཔོན་པོ་དང་ཕྱུག་པོ་ཚོའོ་མདུན་དུ་ལྕེ་འདོམ་གང་ཙམ་རེ་རྐྱང་ནས་འདུག་ཚུལ་འདི་ལ་ལྟོས་དང་ལྟད་མོ་བ་ཚོས་ཅི་ལྟར་མཐོང་ས་རེད། ཁྱོད་ཚོས་རྗེས་མ་ཡང་སྐྱར་ང་ཚོ་དང་ང་ཚོའི་མི་རིགས་འདི་ལ་གྱོང་གུད་ཅི་འདྲ་ཞིག་སྦྱིན་རྩིས་ཡོད། ཨེ་མ་མི་ཡི་ནང་གི་རྡོ་རྗེ་ཕ་ལམ་ལྟ་བུ་དེ་ཁྱོད་ཚོས་སྐྱག་དོང་ནང་དུ་གཡུག་དོན་ཅི་ཞིག་རེད། ངས་ལྟས་ན་མ་འོངས་པ་ན་ཁྱོད་དང་ཁྱོད་ཀྱི་ལག་རོགས་ཚོ་ནི་མི་ཀུན་གྱིས་སྨད་པའི་གཞི་རུ་གྱུར་པ་ངས་ད་ལྟ་ནས་ལུང་བསྟན་རྒྱག་གི་ཡིན་ནོ། །
སྒོ་ཤེར་ཕུད་འདུག་ཞེས་པའི་གཏམ་ངན་དེ་དྲ་ཐོག་ནས་ཐོས་རྗེས་སྨྱུག་མིང་ལ་ཚད་བརྒལ་བ་ཞི་སྐྱ་རེངས་སུ་འབོད་པ་དེས་ལྕགས་ཟམ་རྫོང་མཁར་ནས་ ༢༠༡༣.༦.༡༡ ཉིན་བྲིས།

སྒོ་ཤེར་ཐད་ནས་འདི་སྐད་ཐལ། [ ལྷ་རྩེའི་ཁུ་བྱུག ] [ 2013-6-13 ]
སྒོ་ཤེར་ཐད་ནས་འདི་སྐད་ཐལ།
[ ལྷ་རྩེའི་ཁུ་བྱུག ] [ 2013-6-13 ]
སྒོ་ཤེར་ཐད་ནས་འདི་སྐད་ཐལ།
ལྷ་རྩེའི་ཁུ་བྱུག
སྒོ་ཤེར་གནས་དབྱུང་བཏང་བ་གཏམ་དེ་ཨེ་བདེན་ན། གཏམ་དེ་བདེན་པ་རེད་འདུག ང་ཚོའི་བོད་ཀྱི་དགོན་པ་ཡོད་དགོས་པ་རེད། ད་དུང་མང་དགོས་དགོས་པ་རེད། ད་དུང་རྒྱས་དགོས་པ་རེད། རེད། དེ་ཡང་དགོན་པ་ནི་ནང་ཆོས་སློབ་གྲའི་བསྟི་གནས་ཡིན་ཙང་དར་རྒྱས་བཙུན་གསུམ་གྱིས་ཡུན་དུ་གནས་དགོས་པའི་རྩ་དོན་ཡང་དེ་རེད། ནང་ཆོས་ནི་དཔེ་ཆ་ལས་བཤད་པ་ལྟར་ན་མི་སེམས་བདེ་བའི་ལམ་དུ་བཅོས་ཤིང་། བདེ་བ་ཆེན་པོའི་ཀློང་དུ་མི་སེམས་ཡུག་གཅིག་ཏུ་འདྲེས་པའི་ཐབས་མཆོག་གཅིག་ཡིན་གསུངས་ཡོད། ནང་ཆོས་སློབ་པའི་ཁོར་ཡུག་ན་བྱམས་པ་ཚད་མེད། སྙིང་རྗེ་ཚད་མེད།དགའ་བ་ཚད་མེད།  བཏང་སྙོམས་ཚད་མེད། གུ་ཡངས་ཚད་མེད། ཆོག་ཤེས་ཚད་མེད། སྤྲོ་བ་ཚད་མེད། མཉམ་གནས་ཚད་མེད། རང་དབང་ཚད་མེད། འདྲ་མཉམ་ཚད་མེད། མཐུན་སྒྲིལ་ཚད་གཅིག་ཡོད་དགོས་ལ། དགོས་ངེས་ཀྱང་རེད། ཡིན་ནའང་ད་ཚོད་བོད་དགོན་རྣམས་ཀྱི་དབུ་ཁྲིད་ཤེས་རྨོངས་ཕོད་ཚོད་ཅན་དང་། སྡོམ་ཤོར་རྒྱུ་ནག་ཅན་གྱིས་དབང་དུ་བསྒྱུར་ཞིང་སྒེར་དུ་གཅོད་པའི་ཉེར་ལེན་གྱིས་བོད་དགོན་གངས་རི་ལྟར་ཆགས་ཤིང་། མཚོ་ཆེན་བཞིན་འཁྱིལ་བའི་གྲྭ་ས་ཁག་ན་ཐོས་པ་ཚད་མེད། བསམ་པ་ཚད་མེད། སྒོམ་པ་ཚད་མེད། དྲང་བདེན་ཚད་མེད་ཀྱི་བཙུན་པ་སྒོ་ཤེར་ཇི་ལྟར་མ་ཤོང་བ་དང་། ཅི་ལྟར་གནས་དབྱུང་བཏང་བ་རེད། ངས་འདི་དྲན་ཡོང་། གལ་སྲིད་སྐྱབས་མགོན་རིན་པོ་ཆེ་སྒོ་ཤེར་ནང་བཞིན་གྲྭ་བཙུན་དཀྱུས་མ་ཞིག་ཡིན་པའི་དབང་དུ་བཏང་ན་ཁོང་གི་སྒམ་དཀྱིལ་དང་གུ་ཡངས་ཀྱི་རྣམ་པ། ཤེས་དཔྱོད་ཀྱི་གཟི་དབལ་འདི་དག་བོད་དགོན་དག་ན་ཤོང་བ་ལྟར་ཅི། སྔོན་ཞིག་ནས་གནས་དབྱུང་བཏང་ཚར་བ་ཏན་ཏན་རེད། ང་ཚོའི་དགོན་པ་ན་ཤེས་བཙུན་ཟུང་དུ་སྦྲེལ་ཞིང་། གནའ་དིང་རིག་གནས་ཅན། ནང་བསྟན་པ། ཐུབ་བསྟན་རྐང་འཛིན་པ་ཞིག་མི་ཤོང་བར་གནས་དབྱུང་བཏང་མྱོང་བ་དང་། གཏོང་བཞིན་པ། བཏང་བར་འགྱུར་བ་འདི་རེད།
འདི་ནི་སྒོ་ཤེར་ལགས་ཀྱི་སྒེར་ལ་ལྷུང་བའི་དཀའ་ངལ་མ་རེད་ལ། འདི་ནི་ཀིརྟི་ཤེས་རིག་འགན་འཛིན་པའི་ཁོ་ནའི་སྐྱོན་ཆའང་མ་རེད།  སོམས་དང་། དཔྱོད་དང་། གཞིགས་དང་། ད་དུང་སྒོ་ཤེར་དང་ཆ་དང་ཕྱོགས་ཙམ་མཚུངས་པའི་གྲྭ་བཙུན་དག་དགོན་རུལ་ཁག་ནས་རྒྱང་ཕུད་གཏོང་སྲིད་པ་དང་། བཀོད་སྒྲིག་ཡོད་ངེས་སོ།།
འདུལ་བའི་ནང་དུ་གནས་དབྱུང་བདུན་ཞེས་གསུང་ཡོད་དེ། མི་སྤྲོ་བ་ནན་ཏུར་གྱི་ཕྱིར་བཅོས་བྱེད་པའི་ཚུལ་ཞིག་སྟེ། ལྷག་མ་ལ་སོགས་པའི་ལྟུང་བ་བྱུང་བ་གྲགས་ཀྱང་ཕྱིར་བཅོས་བྱེད་མི་འདོད་པའི་གང་ཟག་རང་བཞིན་གྱི་གནས་ནས་ཕྱིར་དབྱུང་བ་ལ། ལྟུང་བ་མ་མཐོང་ཟེར་བ། ལྟུང་བ་ཕྱིར་མི་འཆོས་པ། སྡིག་ལྟ་ཅན། འཐབ་ཀྲོལ་བྱེད་པ། འཐབ་ཀྲོལ་གྱི་རྒྱུ་ཉེ་བར་སྒྲུབ་པ། དགེ་སློང་མ་དང་འཕྱར་གཡེང་དང་། རྩ་ཧྲལ་གྱིས་འདྲིས་ཤིང་གནས་པ། ཆོས་རྣམ་པར་གཏན་ལ་ཕབ་པས་ཀྱང་རྩོད་པ་ཞི་བར་མ་གྱུར་པ་རྣམས་ནི་དབྱུང་བ་བྱའོ་གསུངས་ན་སྒོ་ཤེར་ལ་གནས་དབྱུང་གི་རྒྱུ་རྐྱེན་ཡོད་མེད་ཁོའི་གསལ་བཤད་འདིས་རྟོགས་སླ། ཁོ་དྲང་པོ་ཡིན་མིན་ཀུན་ལ་གསལ་བས་སོ། ། མ་བསམ་ས་ནས་ད་ཚོད་དགོན་པ་ཁག་ནས་ཉེས་འགལ་རྩ་ཧྲལ་ཅན། གནས་དབྱུང་བདུན་གྱི་འགལ་བ་ཚང་ཡོད་པའི་དགོན་གཙོ་མང་པོས་ཐུབ་བསྟན་རིང་ལུགས་པ་མང་པོ་གནས་དབྱུང་བཏང་བ་ནི་ཅི་འདྲའི་ཡིད་སྐྱོ་ཞིང་། སེམས་སྡུག་དགོས་པའི་དོན་དག་ཅིག་རེད་ཨང་།
ངས་འདི་འབྲི་དགོས་པའང་མི་དང་ཚོགས་པ་སྒེར་ལ་འབྲེལ་ཡོད་ཀྱི་ཕྱོགས་འཐེན་མིན་ལ། ད་ཚོད་ང་ཚོ་དགོན་པ་མང་བ་ལས་ཉུང་མེད། ཡོན་ཏན་ཅན་ཉུང་བ་ལས་མང་མེད། ད་ཚོད་ང་ཚོའི་དགོན་པ་ན་མི་ཤེས་འཇོན་དཔྱོད་གྲོལ་ཅན་ཞིག་བསྐྱེད་སྲིང་དགོས་ན་ཇི་འདྲའི་དཀའ་ཚེགས་ཡོད། མི་ཡོན་ཏན་ཅན་ཞིག་འཚར་ལོང་བྱུང་དུས་འདི་ལྟར་རྒྱང་བསྐྱོད་དགོས་པ་དེ་ནི་དགོན་པ་ཚོའི་ངོ་ཚ་ཞིག་དང་། ཕམ་ཁ་ཞིག་ཅི་ལ་མིན།
ང་ཚོའི་ཡོན་ཏན་ཅན་གྱི་གཟི་དཔལ་གཏན་ནས་འགྲོ་ས་དང་། ཤོང་ས་མེད་པ་འདི་ནང་ཆོས་ཀྱི་སྙིང་སྟོབས་རེད་དམ།

སྒོ་ཤེས་རབ་རྒྱ་མཚོ་ལགས་སུ་སྤྲིངས་པའི་འཕྲིན་ཡིག [ སྨིན་དྲུག ] [ 2013-6-13 ]
སྒོ་ཤེས་རབ་རྒྱ་མཚོ་ལགས་སུ་སྤྲིངས་པའི་འཕྲིན་ཡིག
[ སྨིན་དྲུག ] [ 2013-6-13 ]
སྒོ་ཤེས་རབ་རྒྱ་མཚོ་ལགས་སུ་སྤྲིངས་པའི་འཕྲིན་ཡིག
སྐབས་དེར་སུས་ཀྱང་གློ་བུར་བའི་དོན་རྐྱེན་དེ་འདྲ་བྱུང་བ་སེམས་ནང་འཆར་གྱི་མེད་ལ། ངས་ནི་དེ་བས་ཀྱང་རང་ཉིད་ཚིག་གསུམ་བཤད་དབང་དང་གོམ་གསུམ་སྤོ་དབང་མེད་པར་ཁྲིད་འགྲོ་བསམ་པའི་རྒྱུད་ལ་དྲན་མྱོང་མེད། དེ་དུས་ཁྱོད་ཀྱིས། རང་ཉིད་ལ་ཆབ་སྲིད་ཉེས་ཅན་གྱི་ཉེས་མིང་རྫིག་རྫིག་བཏགས་ཏེ་ལོ་གསུམ་ལ་ཁྲིམས་ཐག་བཅད་ནས་བཙོན་དུ་བསྡད་པའི་དོན་དེ་ང་ལ་གླེང་ཞིང་། རང་གི་མི་ཚེའི་ཁྲོད་ཆེས་བཟང་ཤོས་ཀྱི་དུས་ཚོད་ཆུད་ཟོས་རང་དུ་བཏང་བར་བློ་ཕམ་ཆེན་པོ་སྐྱེས་བཟོ་བསྟན། ཡིན་ནའང་སྐབས་དེར་ངས་ནི། ལོ་གསུམ་པོ་དེ་ཁྱོད་ཀྱི་མི་ཚེའི་མྱོང་བ་ཕུན་ཚོགས་སུ་འགྲོ་བའི་རྒྱུ་རུ་གྱུར་ཡོད་ལས་ཆེ་ཞེས་ཁ་ཕོ་བཤད་པ་ཡིན།
ད་རེས་ཕིང་ཨན་བཀག་བསྐྱིལ་ཁང་དུ་བསྡད་པའི་ཉིན་གཉིས་པོ་དེའི་རིང་། དོན་དེ་ངའི་ཀླད་པའི་ནང་ཡང་ཡང་འཁོར་ཞིང་། བློ་ནི་འགྱོད་ལ་ངོ་ཡང་གནོང་། སེམས་སུ་རང་གིས་ཉིན་གཉིས་ཀྱི་དུས་ཚོད་ཀྱང་འདའ་དཀའ་ན། ཁྱོད་ཀྱིས་ལོ་གསུམ་གྱི་དུས་ཡུན་དེ་ཇི་ལྟར་བསྐྱལ་བ་ཡིན་ནམ། དོན་གང་ཞིག་ཡིན་རུང་རང་གིས་དངོས་སུ་མ་མྱངས་པ་ཞིག་ཡིན་ན་འོལ་ཚོད་ནམ་ཡང་བྱེད་མི་རིགས་སྙམ།
མི་རིགས་ཀྱི་དོན་དུ་གཅེས་སྲོག་ཤོར་བ་དང་མི་ཚེ་བཙོན་ར་ན་གཏོང་བའི་དཔའ་བོ་དཔའ་མོ་དག་ལ་མཐའ་གཅིག་ཏུ་གོང་བཀུར་དང་། ལྷག་པར་དུ་བུ་རྒོད་པོ་ཨ་རིག་སྒྲོལ་མ་སྐྱབས་སོགས་ལ་སེམས་བསམ་པའི་གཏིང་ནས་གུས་ཞབས་བྱེད་ཀྱི་ཡོད་ནའང་། རང་ཉིད་ནི་སྙིང་ཆུང་དཔའ་ཞུམ་གྱི་སྡར་མ་ཞིག་ཡིན་ཚུལ་དེ་དུས་གསར་དུ་ཤེས་པ་ཡིན། ཁྱོད་རང་ནི་ཐེངས་གཅིག་མིན་གཉིས་སུ་བཙོན་ལ་ཚུད་ཅིང་། ཁྱོད་ཀྱི་ཕ་རྒན་ལའང་ཆབ་སྲིད་ཀྱི་ཉེས་མིང་བཏགས་པས། ཁོང་ཉིད་སྐྱེས་ས་འཚར་ཡུལ་དུ་གནས་སྡོད་མ་ཚུགས་པར་ཕ་ཡུལ་དང་ཉེ་དུ་རྒྱབ་ལ་བསྐྱུར་ཏེ་མི་ཡུལ་ལུང་པ་འགྲིམ་དགོས་བྱུང་། དེ་ལས་ཀྱང་ཡིད་ཕངས་པ་ཞིག་ནི། ཁོང་གི་མི་ཚེའི་མཐའ་མཇུག་གི་དུས་ལ་ཞེན་ཆགས་ཀྱི་སེམས་པ་ཕ་ཡུལ་ལ་ཤོར་བཞིན་ཚེ་ཡི་འདུ་བྱེད་མི་ཡུལ་དུ་རྫོགས་པ་མ་ཡིན་ནམ། བསམ་ཞིང་བསམས་ན་སེམས་སྐྱ་མོ་ཐང་ལ་ལྷུང་འགྲོ།
དཔའ་རྒོད་རེའི་རྒྱབ་ན་སྤྱང་གྲུང་ཉིས་འཛོམས་ཀྱི་ཆུང་མ་རེ་ཡོད་ཟེར་བ་ཅིས་མ་བདེན། ཁྱོད་ཀྱི་ཕ་རྒན་ཐབས་ཟད་འུ་ཐུག་གིས་བཙན་བྱོལ་བྱེད་དགོས་བྱུང་ནའང་། ཨ་མས་རང་གི་བུ་ཕྲུག་ཚོ་ལ་སེམས་ཤུགས་རྒྱས་སུ་འཇུག་ཕྱིར། ཁྱོད་ཚོ་སེམས་པ་མ་ཤོར་དང་། ཁ་དཔེ་ལའང་། གོས་ཕྱེད་ལྷམ་དང་བཟའ་ཕྱེད་མ་ཡིན་ཟེར་ནི་རེད་ཅེས་ཁོང་གིས་ཕ་མ་གཉིས་ཀའི་ཚབ་བྱས་ཁྱིམ་མགོ་བསྐྱངས་ཤིང་། བུ་ཕྲུག་རྣམས་ལུས་སེམས་བདེ་ཐང་ངང་འཚར་ལོངས་བྱུང་དུ་བཅུག ཁྱོད་རང་ནི་ཏག་ཏག་ཕ་རྒོད་པོ་དེ་དང་མ་གྲུང་མོ་དེ་གཉིས་ཀྱི་བུ་ཕྲུག་རེད། ངས་ནི་ཁྱོད་ཀྱི་ཡབ་ཡུམ་གཉིས་སུ་གཙོ་སུ་ཕལ་དང་། སུ་དཔའ་སུ་མཛངས་ཀྱི་དབྱེ་བ་འབྱེད་མ་ཤེས།
འུ་ཅག་ཁྲོད་རྡོ་རྗེ་ཕ་ལམ་འདྲ་བའི་ཕོ་བཟང་མོ་མཆོག་རྣམས་རེ་རེ་བཞིན་རྡོ་ལ་བརྡབས་ཤིང་ས་ལ་ཐིམ། ཧ་ཅང་སྙིགས་མའི་དུས་འདི་ནི་བུ་རྒོད་པོ་སྙིང་སྟོབས་ཅན་དང་སྨན་བཟང་མོ་དཔའ་ངར་ཅན་དག་ཆུད་འཛའ་བའི་དུས་སྐབས་ཡིན་ས་རེད། ཞིབ་ཏུ་བསམས་ན་དེ་ཡང་ལོས་ཡིན་ཏེ། འོ་སྐོལ་ཚོ་ཕོ་ཉལ་བ་མང་བས་དགྲ་མགོ་ལ་ཤོར་བ་དང་། མོ་ཉལ་བ་མང་བས་ལས་མགོ་ལ་ཤོར་བ་ཡིན་གཤིས། ཉིད་ཀྱིས“ང་ཚོ་སད་རན་”
གསུང་བ་ནི་རྨ་མེད་པའི་གཏམ་ཡང་དག་རེད།
སད་མེད་པའི་མི་བུ་དག་ལ་མཚོན་ནའང་། གདོང་ལེན་པ་ཀུན་ལ་གོང་བཀུར་དང་རྗེས་དྲན་བྱས་ན་ཤིན་ཏུ་འགྲིག་སྟེ། དེ་ལྟར་བྱས་ཚེ་མི་རབས་རྗེས་མའི་རྒྱུད་ལའང་དེ་འདྲའི་བག་ཆགས་འཇོག་ངེས་པ་རེད། གལ་སྲིད་དེ་ལས་ལྡོག་སྟེ། དཔའ་བོ་ལ་ཡི་རང་དང་རྗེས་དྲན་མ་བྱས་ན་མི་རིགས་དེ་ལ་མདུན་ལམ་ཞིག་ག་ལ་ཡོད་དེ་ནམ་ཡང་མེད།
ངས་རྟག་ཏུ་ཉན་འདོད་ཅན་གྱི་མི་ལ་དཔའ་བོ་དཔའ་མོ་དག་གི་རྟོགས་བརྗོད་བཟླས་པ་ཡིན་ཞིང་། ཐ་ན་ངའི་ལོ་ན་ལྔ་ཅན་གྱི་བུ་མོ་ལའང་འུ་ཚོར། ཨ་མའི་བུ་མོ་ཚེ་རིང་འོད་ཟེར་ཞེས་པ་ཞིག་དང་། ཨ་མའི་བུ་ཨ་རིག་སྒྲོལ་མ་སྐྱབས་ཟེར་བ་ཞིག་ཡོད་པ་ཤེས་པར་བྱས་ཡོད།
སྤུན་ཟླ་ལགས། ཁྱོད་རང་ནམ་ཡང་ང་ཚོའི་སེམས་ཁོང་གི་ཆེས་ཟབ་ས་རུ་ཡོད། ཁྱོད་དང་དབལ་བཟའ་ནོར་འཛིན་དབང་མོ། མགོ་ལོག་དཔལ་ཆེན་རྒྱལ། ད་དུང་མིང་མི་ཤེས་པའི་སྤུན་ཟླ་མང་པོ་མང་པོ་ཕྱིར་ལོག་གི་རེ་བ་ངའི་སྙིང་ཁོང་རུས་པའི་གཏིང་ལ་ཟུག་ནས་ཡུན་རིང་ཡུན་རིང་ཕྱིན་ཡོད། མ་ཟད། དེ་ནི་ང་གཅིག་པུའི་རེ་བ་ཙམ་མ་ཡིན་པར་བོད་མི་ས་ཡ་དྲུག་གི་རེ་སྨོན་ཡིན་ན་འགྲིག

སྒོ་ཤེར་དང་དགོན་པ། [ ཞོགས་འོད། ] [ 2013-6-14 ]
སྒོ་ཤེར་དང་དགོན་པ།
[ ཞོགས་འོད། ] [ 2013-6-14 ]
སྒོ་ཤེར་དང་དགོན་པ།
སྤྱིར་ཤེས་རྨོངས་ཀྱི་གྲོང་རོང་དུ་བགྲོད་པར་ལུས་ངལ་དང་སེམས་ངལ་ཡོད་པ་ནི་སྨོས་མ་དགོས་ལ། དེ་བཞིན་བོད་ཀྱི་བསམ་བློ་པ་གྲགས་ཅན་སྒོ་ཤེར་ལགས་ཀྱང་ཤེས་རྨོངས་ཀྱི་གྲོག་རོང་དུ་ཁེར་རྐྱང་ངང་བགྲོད་མཁན་ཞིག་ཡིན་པའི་ཆ་ནས་ཁོང་ལ་ཡང་དེ་འབྲེལ་གྱི་དཀའ་ངལ་མང་པོ་ཞིག་ཡོད་རྒྱུ་རེད། ཉིན་ཁ་ཤས་ཀྱི་སྔོན་ལ་དྲ་ལམ་ཁག་ཏུ་རྔ་བ་ཀིརྟི་དགོན་གྱི་༼སྤྱི་ཁྱབ་ནང་བསྟན་ཤེས་ཡོན་འགན་འཛིན་ལྷན་ཚོགས་༽ཟེར་བ་ཞིག་གིས་གྱོད་ཉལ་བྱས་ཏེ་སྒོ་ཤེས་རབ་ལགས་གནས་དབྱུང་ངམ་དགོན་པ་ལས་ཕུད་ཟིན་པའི་ཕྱོགས་ནས་གསར་འགྱུར་མང་པོ་སྤེལ་བཞིན་ཡོད་པ་དང་། དེ་འབྲེལ་སྒོ་ཤེར་ལགས་ཀྱིས་བྲིས་པའི་ཤོག་ལྷེ་བརྒྱད་ཅན་གྱི་རྩོམ་ཡིག་དེ་དང་བསྒྲགས་གཏམ་དེ་གཉིས་ཀྱང་མཉམ་པོར་མཐོང་སོང་། དེའི་སྐབས་སུ་བདག་ལ་སྐྱེས་པའི་ཚོར་བའམ་ཀུན་སློང་ནི། དགོན་པ་དེར་ཡང་ཨུ་ཚུགས་མཁྲེགས་འཛིན་བྱེད་མཁན་ལས་གནས་ལུགས་རྩལ་འདོན་བྱེད་མཁན་ཉུང་ངུ་ཙམ་རེད་བསམ་པའི་ཚོར་བ་ཞིག་ཡིད་ཀྱི་ངོས་ལ་སིམ་སིམ་དུ་འཐིམས་སོང་། དྲན་པའི་ཀློང་ལ་སོབ་སོབ་ཏུ་བྲན་སོང་།དེ་ག་རེ་རེད་ཟེར་ན། སྤྱིར་རྩོམ་ཡིག་གཅིག་སྤེལ་རྒྱུ་དང་། སྐད་ཆ་གཅིག་བཤད་རྒྱུ་སོགས་ལ་དེ་འདྲའི་ཚད་བཀག་དང་། སྡོམ་འཐེན་རང་བཞིན་གྱི་ཁྲིམས་ཤིག་འཇོག་རྒྱུ་ནི་ཤེས་མེད་ཅོལ་ཆུང་གི་ལས་ཀ་ལས་གཞན་ཞིག་ལ་ཁ་གདེངས་རྒྱུ་དང་ལྕེ་བསྲིངས་རྒྱུ་མེད་དོ།།གལ་སྲིད་ཡོད་ཀྱང་། དེ་དག་ལ་རྩོམ་ཡིག་འདི་ནི་ལེགས་སོ།།འདི་ནི་ཉེས་སོ་ཞེས་གདམ་གསེས་བྱ་རྒྱུའི་བློ་གྲོས་ཡོད་པ་སུས་ཤེས་ནུས།སྤྱིར་མཐོ་དམན་དྲག་ཞན་གྱི་མི་སུ་དང་གང་ཡིན་རུང་གནས་ལུགས་དང་། ཆོས་ཀྱི་བདེན་རྩ་ལས་འགལ་བའམ། དེ་དང་མི་མཐུན་པའི་སྐད་ཆ་བཤད་རྒྱུ་དང་། རྩོམ་ཡིག་བྲི་རྒྱུ་སོགས་ནི་རང་ཅག་ཀུན་ཀྱིས་དགག་པ་བྱ་སའི་གནས་དང་དོགས་སློང་རྒྱགས་སའི་ཡུལ་ཡིན་ཡང་། སྒོ་ཤེར་ནི་དེ་ལྟ་མ་ཡིན་ཏེ། ཁོང་གིས་གནས་ལུགས་དང་བདེན་པ་ཡི་དོན་དུ་ནམ་ཡང་གཞན་ལ་བདེན་ཁ་སྟེར་མ་མྱོང་ཞིང་། རྒྱུ་འབྲས་དང་བདེན་ལུགས་ཀྱི་སླད་དུ་ནམ་ཞར་གཞན་ལ་གུ་ཡངས་གཏོང་མ་མྱོང་། ཁོང་ལ་དེ་འདྲའི་རང་ཚུགས་དང་། དེ་འདྲའི་བློ་སྟོབས་མངའ་བའི་རྐྱེན་གྱིས་ཤེས་མེད་མགོ་མཁྲེགས་འགའ་ཡིས་ཁོང་ལ་ཕྲག་དོག་གི་ར་རི་བསྟན་པ་རེད་ལ། མི་འདོད་པའི་རྣམ་འགྱུར་བཟུང་བ་རེད། སྒོ་ཤེར་ལགས་ནང་བའི་ཆོས་ལ་དད་མི་དད་དང་། ཆོས་ཀྱི་བདེན་ལུགས་ལ་ཡིད་ཆེས་མི་ཆེས་སོགས་ནི་སུས་ཀྱང་བཤད་དགོས་པ་མ་རེད་དེ། ཁོང་གིས་བརྩམས་པའི་༼ང་ཚོ་སད་རན་དང་༽༼རྒྱུན་ཤེས་དང་ལམ༽༼དེའི་ནང་གསེས་ཀྱི་དོན་ཚན་དཔལ་ན་ལེནྡྲའི་རིག་གནས་སྙིང་སྟོབས་༽ཁག་ལས་གསལ་བོར་ཤེས་གི་རེད།སྤྱིར་བོད་ཀྱི་དགོན་སྡེའི་ཁྲོད་ཀྱི་མི་མང་པོ་ཞིག་གིས་སྒོ་ཤེར་གྱི་སྟེང་ལ་མ་རངས་བ་དང་།མི་དགའ་བའི་རྣམ་འགྱུར་སྟོན་བཞིན་ཡོད་དེ། དེ་ཡང་མཐར་དེད་ན་དེ་དག་གིས་སྒོ་ཤེར་གྱི་ཤེས་རབ་དང་། སྨྲ་ལྕེ། བདེན་དོན་བརྗོད་པའི་ཞལ་ལྕེ་སོགས་ལ་མ་དོ་བའམ་མ་ནུས་པའི་གནད་ཡིན་འདུག དཔེར་ན། ༼རྫ་ཚེ་རིང་བཀྲ་ཤིས་ཟེར་བ་ཞིག་གིས་དྲ་ངོས་སུ་སྒོ་ཤེས་རབ་དང་སྒྲིག་འཛུགས་ཀྱི་བར་འདུམ་པ་༽ཞེས་པའི་ཁ་བྱང་བརྗིད་པོ་ཅན་ཞིག་བཏགས་ཏེ་ཡིན་ཡིན་ཅོག་ཅོག་ཏུ་བཤད་ཡོད་ཀྱང་། མཐར་དེད་ཚེ་ཁོ་རང་སྒོ་ཤེར་གྱི་སྟེང་དུ་མི་དགའ་བའམ་མི་འཐད་པའི་བཟོ་ལྟ་ལས་སྒོ་ཤེར་དང་སྒྲིག་འཛུགས་བར་ལ་འདུམ་པ་ཞིག་གཞི་ནས་བྱས་མེད་ལ། བྱེད་ཀྱང་ཤེས་མི་འདུག  གལ་སྲིད་བྱེད་ཤེས་ཀྱང་ཚེ་བཀྲ་ཟེར་བ་དེར་མགོ་མི་ཚུད་སར་ལུས་བཙང་བ་ལས་མ་འདས་སོ།།ཚེ་བཀྲ་ལྟ་བུའི་མི་བརྒྱས་ཀྱང་སྒོ་ཤེར་གྱི་ཚིག་གཅིག་གི་ཚད་ལའང་ནུས་པ་མ་རེད་ལ། དེ་ལས་གཞན་བཤད་མ་དགོས་པ་རེད།འདིས་མཚོན་པའི་མི་མང་པོ་ཞིག་གིས་སྒོ་ཤེར་ལ་མི་དགའ་བའི་བཟོ་ངོམ་བཞིན་འདུག་ཀྱང་དེ་ནི་སྐབས་དོན་མ་ཡིན་པས་བཤད་པར་མི་བྱའོ།། འདིར་བདག་གིས་བཤད་འདོད་པ་ནི་སྒོ་ཤེར་དང་དགོན་པའི་བར་གྱི་གནད་དོན་དེ་ཡིན་ཏེ། བདག་གིས་གནད་དོན་དེ་དོན་ཚན་གཅིག་གི་སྟེང་བཤད་རྒྱུ་ཡིན།
༼གཅིག སྒོ་ཤེར་ལ་བསམ་འཆར་འདོན་རྒྱུའི་རང་དབང་སྤྲད་ན་འགྲིག༽
སྤྱིར་མི་སུས་ཀྱང་མི་སྒེར་གྱི་རང་དབང་དང་། ཐོབ་ཐང་། རྩིས་ཐང་སོགས་ལ་ཁྱད་གསོད་དང་སྨད་འབེབ་བྱས་ཆོག་མི་ཆོག་དེ་ནི་མི་གཅིག་གིས་ཐག་གཅད་རྒྱུ་དང་། ཡིན་ཟེར་བ་ཙམ་གྱིས་ཡིན་འགྲོ་བ་ཞིག་མ་ཡིན་ཏེ།དེ་ནི་འགྲོ་བ་མིའི་ཡོངས་ཁྱབ་རིན་ཐང་སོགས་ལ་འབྲེལ་བ་ཡོད་པ་ཤ་སྟག་རེད། དེ་བས་ད་ལན་གྱི་སྒོ་ཤེར་གྱི་གནད་དོན་ནམ་དོན་དག་དེ་ཡང་དགོན་པ་དེའི་ལས་སྣེ་པ་ཁ་ཅིག་གིས་མི་འདོད་པའི་ལངས་ཕྱོགས་བཟུང་བ་དང་།དེ་དག་གིས་གྱོད་ཉལ་བྱས་པ་ཙམ་གྱིས་སྒོ་ཤེར་གྱིས་བཤད་པའི་གནས་ལུགས་སམ་རྒྱུ་མཚན་དེ་ནུས་མེད་དུ་བུད་འགྲོ་བ་ཞིག་མ་རེད།དེ་ག་ཡིན་ཙང་། སྒོ་ཤེར་ལ་རང་གི་བསམ་ཚུལ་གདོན་རྒྱུའི་རང་དབང་དང་ཐོབ་ཐང་ཙམ་ཡང་མེད་ཚེ། སྒོ་ཤེར་ཡང་ཉེས་མེད་ཀྱི་བཙོན་མ་ཞིག་མིན་འགྲོ དེ་མ་ཡིན་པར་སྒོ་ཤེར་གྱིས་བཤད་པ་བཞིན་༼སྤྱིར་ངས་སློབ་གྲྭའི་རིག་གནས་ཀྱི་ཁོར་ཡུག་དེ་ཡག་པོ་ཞིག་ཡོང་སླད་༽ཅེས་པ་ནས་བཟུང་རྩོམ་ཡིག་དེའི་དབུ་ནས་མཇུག་བར་ཡོད་ཚད་ཀྱི་ཡོད་ཚད་ནི་དུས་རབས་ཉེར་གཅིག་པའི་ནང་པའི་སློབ་མ་ཞིག་ལ་དགོས་པའི་ཆ་རྐྱེན་སོགས་ལ་དམིགས་ཏེ་བཤད་ཡོད་པ་དང་། སྒོ་ཤེར་གྱིས་ངས་བཤད་པའི་སྐད་ཆ་དག་ལ་བདེན་པའི་གནས་ལུགས་ཡོད་ཀྱང་རུང་ལ་མེད་ཀྱང་རུང་།གང་ལྟར་འདི་ལྟར་བྱེད་དགོས་ཞེས་ཁ་ཚོན་མཐོན་པོ་དང་སྒེར་གཅོད་ཀྱི་སྐད་ཆ་དེ་དག་བཤད་མེད་དེ། ཁོས་ཀྱང་དེ་དག་གྲོས་གཞི་ཙམ་གྱི་ཆེད་དུ་བྲིས་པ་རེད།དེའི་ཕྱིར། ཡིན་མིན་གྱི་གྲོས་གཞི་ཙམ་ཡང་གདོན་རྒྱུའི་རང་དབང་མེད་པ་ནི་ཇི་འདྲའི་ཡ་ང་ཞིང་སྐྱི་གཡའ་བའི་གནས་སྟངས་ཤིག་མ་རེད་དམ།
དེ་འདྲའི་རང་དབང་སྤྲད་མི་འདོད་མཁན་དེ་དག་ཀྱང་ཇི་འདྲའི་སྒེར་གཅོད་ཀྱི་ནད་ཀྱིས་མནར་ཡོད་པ་ཤ་སྟག་མ་རེད་དམ།
སྤྱིར་འུ་ཅག་གིས་ཕྲག་དོག་གི་དར་ཆ་སྒྲེང་སྐབས་ཤིག་མ་ཡིན་ཏེ། མཐུན་སྦྲེལ་གྱི་ཟམ་ཆེན་འཛུགས་པའི་སྐབས་ཤིག་རེད་འདུག གནས་བབས་འདི་འདྲ་ཞིག་གི་སྒང་དུ་ཕན་ཚུན་ལ་དགའ་མི་དགའ་དང་། འཐད་མི་འཐད་ཀྱི་ལངས་ཕྱོགས་བཟུང་སྟེ་མཐུན་སྦྲེལ་གྱི་བ་སོན་བརླགས་པ་ནི་བཟོད་ཐབས་བྲལ་བའི་ཕམ་ཁ་ཉག་གཅིག་རེད། ང་ཚོའི་སྐྱ་ཆད་སྔོ་སྡུག་གི་གནས་བབས་དེའི་ངོ་གདོང་མ་བཤད་ཀྱང་ཡོངས་ཀྱིས་མཁྱེན་གི་རེད། དེ་བས་སྒོ་ཤེར་ལགས་ཀྱིས་དགོན་པའི་རིག་གནས་མཁའ་དབུགས་འཛུགས་བསྐྲུན་གྱི་ཐད་ལ་གྲོས་གཞིའམ་བསམ་འཆར་ཞིག་བཏོན་པ་ཙམ་ལ་བརྟེན་ཏེ་ལས་སྣེ་པ་དག་གིས་གྱོད་ཉལ་བྱས་པ་ནི་ལས་སྣེ་པ་དེ་དག་ཀྱང་ཕྲག་དོག་གིས་ཚོས་ཞིང་། སྒེར་སེམས་ཀྱི་བཟི་ཡོད་པ་ཤ་སྟག་ཡིན་པ་ཤེས་ཐུབ། ག་རེ་རེད་ཟེར་ན། ཁོ་ཚོས་གྲོས་གཞི་བཏོན་པ་དེ་ལ་ལྟ་ཚུལ་བཏོན་མི་ཆོག་ཚེ་ཁོ་ཚོས་བཏོན་པའི་གྲོས་གཞི་དེ་ཡང་སྒེར་གཅོག་ཡིན་འགྲོ བསམ་འཆར་གདོན་རྒྱུའི་རང་དབང་ཡོད་ཀྱང་བསམ་འཆར་འདོན་མཁན་དག་ལ་མི་དགའ་བའི་རྣམ་འགྱུར་སྟོན་དགོས་ཚེ་དེ་དག་གི་ཡོན་ཚད་དང་། མཐོང་རྒྱ། སྒམ་དཀྱེལ་ཡང་དེ་ནས་མངོན་འགྲོ  གང་ལྟར། ལས་ཀ་གང་དང་གང་བྱེད་ཀྱང་དེ་ལ་མང་པོས་གྲོས་ཁ་དང་། བློ་མོས་ཀྱི་ལྟ་ཚུལ་འདོན་དགོས་ཏེ། དེ་འདོན་མཁན་དང་དེ་བཤད་མཁན་དག་མ་རུང་བ་དང་ལྟས་ངན་ཉིད་དུ་བརྩི་དགོས་ཚེ་དེ་འཇོག་མཁན་ཡང་གང་འདྲ་ཞིག་ཡིན་པ་ཧ་གོ་འགྲོ དེ་བས་སྒོ་ཤེར་ལགས་ན་རང་གི་ལྟ་ཚུལ་གདོན་རྒྱུའི་རང་དབང་སྤྲད་དགོས་ལ་སྤྲད་ན་འགྲིག་ཀྱང་འགྲིག མཐར་བཤད་འདོད་པའི་སྐད་ཆ་ནི།
རྔ་བ་ནས་སྒོ་ཤེར་མར་ལ་བདའ་བ་ནི་རྔ་བའི་རིག་གནས་ཀྱི་སྒོ་ཆེན་བརྒྱབ་པ་རེད་ལ།
རྔ་བའི་རིག་གནས་ཀྱི་ཅོང་ཆེན་བཅགས་པ་རེད།
རྔ་བའི་རིག་གནས་ཀྱི་ཉིང་མ་རུལ་བ་རེད།
རྔ་བའི་རིག་གནས་ཀྱི་མཁའ་དབུགས་ཞན་སོང་བ་རེད་དོ།།

སྒོ་ཤེས་རབ་ལ་‘ལག་པ་ཡར་སྒྲེང་པ།’

༡ སྒེར་གཅོད་པའི་མིག་ནང་གི་ཤེས་ཡོན་པའི་ལས་དབང་།
སྤྱིར་བཏང་སྒེར་གཅོད་ཅེས་པ་ནི་དབང་ཆ་ཐམས་ཅད་གང་ཟག་ཅིག་དང་ཚོགས་པ་ཞིག་གིས་གཅིག་བསྡོམས་བྱས་པ་ལ་ཟེར་འདུག་སྟེ།འདི་ལ་སྲིད་དབང་སྒེར་གཅོད་དང་།བསམ་བློའི་སྒེར་གཅོད་སོགས་ཡོད་མོད། འོག་ཏུ་གླེང་བར་འདོད་པ་ནི་ཕྱི་མ་དེ་ཡིན།དེས་ན་སྒེར་གཅོད་ཅེས་པ་དེས་བསྐྱེད་པའི་མཇུག་འབྲས་དང་།   དེས་སྤེལ་བའི་སྦྱོར་བ་ནི་ག་རེ་ཡིན་ནམ་ཞེ་ན།དེ་ནི་བློ་ཡུལ་ལས་འགོང་པ་ཤ་སྟག་རེད་དེ།མུན་ནག་གི་དུས་ སྐབས་རེ་རེ་དང་གཉའ་གནོན་གྱི་སྤྱི་ཚོགས་རེ་རེའི་ནང་ཁོ་ཚོས་ཉེས་མེད་ཀྱི་ཚེ་སྲོག་མང་པོ་མེ་རུ་སྒྲོན་མྱོང་ལ། རླབས་ཆེན་གྱི་སྐྱེས་ཆེན་མང་པོའི་སྙིང་ཁྲག་ཀྱང་ཧུབ་ཀྱིས་བཞེས་མྱོང་།དེས་བས་ཁོ་ཚོའིགདུག་རྩུབ་ཀྱི་ངར་ཁ་ མདུང་ལས་རྣོ་ལ།དབང་ཤེད་ཀྱི་བཙན་གནོན་རི་ལས་ལྕི།ཡིན་ན་ཡང་།ཡོད་ཚད་དམངས་གཙོ་ཅན་དང་ཐམས་ཅད་རང་དབང་ཅན་དུ་བསྒྱུར་དང་འགྱུར་བཞིན་པའི་དུས་འདིར།སྔོན་ཆད་སྒེར་གཅོད་ཀྱི་དུག་ཆུ་འཕྱུར་མྱོང་ཞིང་གཉའ་གནོན་གྱི་རྦ་རླབས་རྒྱས་མྱོང་བའི་འཛམ་གླིང་གི་ཡུལ་གྲུ་མང་ཆེ་བར།སྔར་ནས་བཟུང་ལྟ་བ་འདིའི་རིགས་གནས་ས་དང་འཇུག་ས་ཡེ་ནས་མེད་པར་བྱས་ཏེ་ཡོད་མོད།འོན་ཀྱང་།རང་རེ་བོད་ལ་མཚོན་ན་གསའ་དང་གསེང་། ཟ་དང་ཟུར། ཕྱི་དང་ནང་གང་ནས་ཀྱང་བྱ་ངན་འདིའི་རིགས་ཀྱིས་ནམ་ཡང་ཁ་ལོ་བསྒྱུར་དེ་ཡོད་པས། མི་རིགས་ཀྱི་ལས་དོན་ལ་ཤ་ཚ་ཞིང་ཐུགས་ཁུར་གནང་ཤེས་མཁན་གྱི་མི་ཞིག་བྱུང་ཚེ་དེ་མ་ཐག་འབུར་འཇོམས་བཏང་སྟེ་མེད་པར་བཟོ་རྒྱུ་ནི་འུ་ཚང་གི་བྱ་བའི་རྩ་དོན་དང་བོ་རུ་བཟུང་འདུག་པ་མ་ཡིན་ནམ།དེ་བས་ད་ ཐེངས་ཡང་བོད་ཡུལ་ན་སྙན་གྲགས་ཆེ་བའི་གདན་ས་ཆེན་མོ་རྔ་ཡུལ་ཀིརྟི་དགོན་ནས་ཀྱང་འདི་ལྟ་བའི་གནས་ཚུལ་ཡིད་སྐྱོ་བ་ཞིག་བྱུང་སོང་བས།   སྤྱི་ཚོགས་ཀྱི་ཚོགས་པ་སོ་སོ་དང་དྲ་རིགས་གང་རུང་གི་ལམ་ན་འདིའི་སྐོར་

སྐྱེས་ཆེན་གང་མང་ཞིག་ལ་ལྟ་ལོག་པ་དང་།གསང་མྱུལ་བ།ངོ་ལོག་པ་ལ་སོགས་པའི་དམོད་ཚིག་ཚོད་མེད་བསྒྲགས་ཏེ་སྤྱི་ཚོགས་ཀྱི་བས་མཐའ་རུ་འདེད་ཀྱིན་པ་འདི་དག་ནི། བློ་གཟུ་བོར་གནས་པའི་གང་ཟག་ཅིག་གིས་མཐོང་ཚེ་སེམས་སུ་ན་ཟུག་ཅིག་སྐྱེ་སྟེ་ངག་ནས་ཤུགས་རིང་ཞིག་མི་འབྱིན་ག་ལ་སྲིད། དེ་ཡང་ལོས་ཡིན་ཏེ། བསམ་བློ་དེང་རབས་ཅན་དང་སྤྱི་ཚོགས་དཔལ་ཡོན་ཅན་དུ་ཁ་ཕྱོགས་པའི་ད་ལྟའི་དུས་སྐབས་འདིར།   ཡུལ་གྲུ་མང་ཆེ་བར་འདི་ལྟའི་མི་ཤིན་དུ་ཉུང་བས་སོ། འོན་ཀྱང་། རང་རེའི་་ཡུལ་ན་ད་དུང་ཐལ་མཐའ་བའི་རང་ལུགས་འཛིན་མཁན་གྱི་བྱེད་གཏེ་རྣམས་ནི་གང་ས་གང་དུ་ལྷོད་ཡངས་ཀྱིས་བཞུགས་འདུག་པས། འདི་ལ་ང་ཚོས་ངེས་པར་དུ་གཙང་སེལ་ཞིག་བྱ་དགོས་པ་མ་ཟད་འཕྱིས་འདུག་པ་འདྲ་སྟེ།   ང་ཚོར་མཁོ་བ་ནི་དཀྱེལ་ཡངས་ཀྱི་བསམ་བློ་ཡིན་པ་ལས །མཁྲེགས་འཛིན་གྱི་ལྟ་བ་ནི་ག་ལ་ཡིན།དེས་རྐྱེན་གྱིས་རྩོམ་པ་པོ་སྒོ་ཤེས་རབ་རྒྱ་མཚོ་ལ་མཚོན་ནའང་རང་ཉིད་གང་ལ་གནས་སའི་ཁོར་ཡུག་དེར་སློབ་སྤྱོང་གི་མཁའ་དབུགས་ལེགས་པོ་ཞིག་འོང་ཕྱིར། ལྷག་བསམ་ཟོལ་མེད་ཀྱི་སྒོ་ནས་རྩོམ་ཡིག་ཅིག་བྲིས་ནའང་། གཡོ་དང་སྒྱུ་ཡི་ལས་ལ་ནང་བྱན་ཆུད་ཀྱང་དོན་དང་མཐུན་པའི་སྐྱོན་བརྗོད་སྣ་གཅིག་ཀྱང་མི་ཐེག་པའི་ཚོགས་པ་གང་དེས་ནི་གནས་
ལུགས་ཀྱི་སྐད་ཆ་ཚིག་གཅིག་ཀྱང་མི་ཟློ་བར་འཆར་གཞི་དང་དམིགས་ཡུལ་ཡོད་པའི་སྒོ་ནས་གྲྭ་རྐྱང་ཤེས་ཡོན་
པ་ཞིག་འདི་ལྟར་རྒྱང་ཕུད་བཏང་སོང་བ་ནི་ཡིད་སྐྱོ་བའི་གནས་ཤིག་ཅི་ལ་མ་ཡིན་ཏེ་ཡིན་ནོ།།
འོན་ཀྱང་། ང་ཚོས་འདང་ཞིབ་ཏུ་བརྒྱབ་ཏེ་འོངས་ན་དེ་ཡང་སྐྱོ་དགོས་པ་ཞིག་ཁྱོན་ནས་མ་རེད་དེ། ཤེས་ཡོན་པ་ནི་གང་དུ་སོང་ཅིང་ཤེས་ཡོན་ཅན་ཡིན་པས། ཁོའི་རྒྱུད་ཀྱི་རྣམ་དཔྱོད་ཀྱི་ཤེས་རབ་ལ་སུས་ཀྱང་རྡོག་རྫིས་གཏོང་མི་ནུས་ལ། ཁོའི་ཡིད་ཀྱི་དྲང་བདེན་གྱི་རྡོ་རིང་ནི་ནམ་ཡང་གཞིག་ག་ལ་སྲིད། ཡང་གཅིག་བཤད་ན། འདི་ནི་གོ་སྐབས་ཤིག་ཀྱང་ཡིན་ཤས་ཆེ་སྟེ།    རྩོམ་པ་པོ་ཁོང་ལ་མཚོན་ན། ད་ནས་བཟུང་ཚོགས་པ་གང་ཞིག་དང་དབང་ཤེད་ཅན་སུ་ཞིག་གི་ བཀའ་བཀོད་འོག་ཏུ་གནས་མ་དགོས་པས། ཁོང་གི་ཡིད་སེམས་ཀྱི་གཏིང་ན་ཉར་བའི་རླབས་ཆེན་གྱི་བྱ་གཞག་དག་ད་ནི་དོགས་ས་དང་འཇིགས་ས་ཡེ་ནས་མེད་པར་བདེ་ལེགས་ངང་འགོ་བརྩམ་ཐུབ་པའི་ལྟས་བཟང་ཞིག་ཀྱང་མ་ཡིན་ཞེས་སུ་ཡིས་བསྙད་ཐུབ། དེས་ན་ང་ཚོས་སྙིང་རྗེ་ཡུལ་གྱི་ཡུལ་དུ་གྱུར་བ་ནི་རྗེས་ན་ལུས་པའི་ན་གཞོན་རེ་བ་ཅན་རྣམས་ཡིན་ཏེ།ཁོ་ཚོས་ད་ནི་ཅི་ཞིག་བྱའམ། མུ་མཐུད་དུ་སྒེར་གཅོད་ཚོགས་པ་གང་དེའི་བཀའ་ཁྲིམས་བཙན་པོའི་འོག་ཏུ་འཚོ་དགོས་སམ།ཡང་ན《དབང་མེད་ཐབས་མེད་ཀྱི་གྱེས་ཕྱག》གཉིས་པ་རེ་ཕུལ་ཏེ་འགྲོ་དགོས།ཁོ་ཚོར་མཚོན་ན་གནོན་ཤུགས་འདི་ནི་ཇི་འདྲའི་ལྕིའང་།ཁོ་ཚོས་མུ་མཐུད་དུ་སེམས་ཤུགས་བསྐྱེད་དེ་ཡང་བསྐྱར་རེ་འདུན་ཞུ་ཡིག་རེ་ཕུལ་བའི་དབངདུ་བཏང་ན། ཁོ་ཚོའི་ཚེ་སྲོག་ལ་གནོད་པ་ཡོད་དམ། ཁོ་ཚོའི་འཚོ་གནས་ལ་བར་ཆད་འབྱུང་ངམ། དཀོན་མཆོག་མཁྱེན། ཁོ་ཚོས་དངོས་ནས་དེ་འདྲ་བྱས་ན། ཁོ་ཚོ་གནོད་པ་མེད་པར་སྨོན། ཁོ་ཚོས་རང་ཉིད་ཀྱི་མི་ཚེ་དང་ཤེས་རིག་འཕེལ་རྒྱས་ཀྱི་ཕྱིར་དུ་རང་ཉིད་ཀྱི་ལྟ་ཚུལ་ཐུང་ཐུང་རེ་བཏོན་ན།ཁོ་ཚོའི་ལས་དབང་ལ་ཆག་སྒོ་མི་འབྱུང་བར་སྨོན།ཁོ་ཚོས་རང་ཉིད་ཀྱི་མི་རིགས་དང་རང་ཉིད་ཀྱི་རིག་གཞུང་གི་དོན་དུ་རྩོམ་ཡིག་ཐུང་ཐུང་རེ་བྲིས་ན། ཁོ་ཚོའི་སྨྲ་ལྕེ་ལ་ལྕགས་ཟྭ་མི་རྒྱག་པར་སྨོན། སྨོན་ལམ་དེ་དག་གི་ཞོར་དུ་ད་དུང་བརྗོད་འདོད་པ་ཞིག་ནི། དུས་རབས་གཅིག་གི་འོག་ནས་འཚརལོངས་བྱུང་ཞིང་། མི་རིགས་གཅིག་གི་ལས་དོན་ཁ་ནས་གླེང་མཁན་གྱི་འུ་ཅག   ཕུགས་ཀྱི་སྙེགས་བྱ་དང་སེམས་ཀྱི་སྒོམ་བྱ་མི་འདྲ་ནའང་། ལུས་ཀྱི་འཚོ་གནས་དང་མདུན་གྱི་ལས་རིགས་མི་གཅིག་ནའང་།   འདྲ་ས་གཅིག་ཡོད་པ་ནི། ང་ཚོ་ཚང་མ་ཤེས་ཡོན་ལ་དགའ་ཞིང་བདེ་སྐྱིད་ལ་དུངས་བ་ཤ་སྟག་ཡིན་པས། ང་ཚོས་ནམ་ཡང་ཁྱོད་ཚོའི་མདུན་ལམ་ལ་རྒྱབ་སྐྱོར་བྱེད་ཀྱང་། ཁྱོད་ཚོའི་སྐྱོ་གར་ལ་སྐད་འབོད་རྒྱག་གི་ཡིན།
༤མཇུག་གཏམ་གྱི་དོད་དུ།
བདག་ལ་མཚོན་ན་རྩོམ་ཐུང་འདི་འབྲི་དགོས་པའི་དམིགས་ཡུལ་ནི་ཉེ་བའི་ཆར་འདི་ལ། བོད་ཡུལ་ན་སྙན་གྲགས་ཆེ་བའི་རྩོམ་པ་པོ་སྒོ་ཤེས་རབ་རྒྱ་མཚོ་ཁོང་རང་དགོན་དང་ཁ་བྲལ་དགོས་བྱུང་བའི་གནས་ཚུལ་ཞིག་གོ་ཐོས་བྱུང་བས།རང་སེམས་ལ་བཟོད་པར་དཀའ་བའི་ན་ཟུག་ཅིག་སྐྱེ་བྱུང་ལ། ལྷག་པར་ཁ་སང་གཞི་ནས་ཁོང་གིས་དངོས་སུ་བྲིས་པའི་《དབང་མེད་ཐབས་མེད་དུ་ཕུལ་བའི་གྱེས་ཕྱག》ཅེས་པ་མཐོང་རྗེས་རང་དབང་མེད་པར་མིག་ཆུའི་ཐིགས་པ་རེ་ཡང་གཏོར་དགོས་བྱུང་སོང་བས།    དེ་རིང་འདི་ལྟར་རང་ཉིད་ཀྱི་བསམ་ཚུལ་དང་ལྟ་ཚུལ་ཐར་ཐོར་ཞིག་མི་འབྲི་ཐུ་མེད་དུ་གྱུར་སོང་། སྤྱིར་བཏང་རྩོམ་པ་པོ་ཁོང་ནི་རང་ཉིད་ཆེས་དགའ་སའི་བོད་ཀྱི་ཤེས་ཡོན་པའི་གྲས་ཤིག་ཡིན་ལ། ཁོང་གི་འཆད་པའི་ཡོན་ཏན་དང་རྩོམ་པའི་ཡོན་ཏན་(རྩོད་པའི་ཡོན་ཏན་ལ་ཆ་རྒྱུས་མེད།)གྱིས་བདག་གི་དད་པའི་སྤུ་ལོང་ཆེས་ཆེར་གཡོས་མྱོང་བ་མ་ཟད། ཁོང་གི་ལྷན་སྐྱེས་ཀྱི་རྣམ་དཔྱོད་ལ་ནམ་ཡང་སྨོན་པ་ཤོར་བཞིན་ཡོད། ཡིན་ན་ཡང་། ད་ཐེངས་ལོ་རྒྱུས་ཀྱི་ཉེས་ཅན་དུ་གྱུར་བའི་ཚོགས་པ་གང་ཞིག་གིས་ཁོང་གི་མགོ་ཐོག་ཏུ་འདི་འདྲའི་གནས་མ་ཡིན་པའི་སྐྱོ་གར་འཇིགས་ཡེར་བ་ཞིག་བསྐྱལ་འོང་དུས་ཁོང་གི་ལུས་སེམས་ཀྱི་སྡུག་བསྔལ་ནི་ཇི་འདྲའི་ལྕིའང་། ཁོང་གིས་ཉེས་པ་ཏིལ་འབྲུ་ཙམ་ཡང་བསགས་མེད་པས་སྐྱོར་གར་འདི་ཁོང་གཅིག་པུའི་འཁུར་དགོས་པ་ག་རེ་ཡིན་ནམ། ཡང་གཅིག་བཤད་ན།
བདག་གིས་ནི་ཇི་ལྟར་བསམ་ཅིང་གང་ནས་བལྟས་ཀྱང་རུང་སྐྱོ་གར་འདི་ཁོང་གཅིག་པུའི་ཁུར་དགོས་པ་ཞིག་ཡིན་པ་གཏན་ནས་མ་རྟོགས་ཏེ། འདི་ནི་བོད་མི་རིགས་བྱིངས་དང་ལྷག་པར་བོད་ཀྱི་ཤེས་ཡོན་པའི་སྡེ་ཡི་སྐྱོ་གར་ཞིག་ཡིན་པས།སྐྱོ་གར་འདིའི་ཆ་ཤས་རེ་རེ་ཡང་ཤེས་ཡོན་པ་རེ་རེའི་ཕྲག་ཏུ་འཁུར་དགོས་པའི་ངེས་ཤེས་ཅིག་ང་ཚོ་ཚང་མ་ལ་སྐྱེ་ཐུབ་རྒྱུ་ནི་ཤིན་དུ་ནས་ཀྱང་རབ་ཏུ་གལ་ཆེ་བ་བདག་གིས་སེམས་སོ།།
མཇུག་མཐར་རྩོམ་པ་པོ་ཁོང་གི་མ་འོངས་ལོ་ཟླའི་ནང་དུ་སྐུ་ཁམས་བདེ་ཞིང་སྐྱིད་ལ་བཞེད་དོན་ལྷུན་འགྲུབ་ཡོང་བའི་སྨོན་ལམ་ལན་བརྒྱར་བཏབས་པ་ཡིན།
༢༠༡༣ /༦/ ༡༣   ཉིན་ལན་གྲུ་ནས།

སྒོ་ཤེར་དང་གྱོད་ཉལ་གླེང་བ། [ རྨས་མ། ] [ 2013-6-16 ]
སྒོ་ཤེར་དང་གྱོད་ཉལ་གླེང་བ།
[ རྨས་མ། ] [ 2013-6-16 ]
སྒོ་ཤེར་དང་གྱོད་ཉལ་གླེང་བ།
－ －－གྱོད་ཉལ་ནི་སྲིད་གཞུང་གི་ལས་སྐྱུར་1བྱེད་སྟངས་ཤིག་རེད།
སྒོ་ཤེས་རབ་རྒྱ་མཚོ་ལགས་ཀྱི་“གྱོད་དོན”དེ་དྲྭ་ཐོག་ཏུ་བསྒྲགས་རྗེས་ཀྱི་ཉི་མ་ཁ་ཤས་ཀྱི་རིང་ལ། ཁོ་བོས་འགྲོ་ཞོར་འདུག་ཞོར་དུ་དོན་དེར་བློ་སྣ་རེ་བསྐོར་བ་ཡིན་ལ། ཁོང་གི་རྩོམ་དེའི་རྗེས་སུ་བོད་ཀྱི་སྙུག་ཐོགས་པ་ཚོས་ཀྱང་ཁ་མང་པོ་གྲགས་ཀྱིན་འདུག་པ་མཐོང་དུས་རང་གིས་སྔར་བས་ཀྱང་དོན་དེར་ཆེད་དམིགས་ཀྱིས་བསམ་བློ་བཏང་། ངས་བསམ་བློ་བཏང་བཏང་མཐར་རྩོམ་དེ་ལས་མིང་གསར་བ་ཞིག་མིག་ལ་ཐོགས་ཤིང་ཡིད་དུ་ཡང་ཡང་སྒོམ། དེ་ནི་གྱོད་ཉལ་ཞེས་པ་འདི་རེད། ཁོ་བོའི་མིག་ནང་དུ་གྱོད་ཉལ་ཞེས་པ་ནི་འདི་འདྲ་ཞིག་སྟེ། ངས་གྲོགས་པོ་ཞིག་ལ་དེ་འདྲ་མ་བྱེད་སྙིང་གི་གྲོགས་ཞེས་བཤད་ཚེ། ཁོས་ང་ལ་དེ་འདྲ་བྱས་ན་ཅི་རེད། ངས་མུ་མཐུད་དུ་དེ་འདྲ་བྱེད་གི་ཡིན། ཁྱོད་ལ་བཀོད་པ་ཨེ་ཡོད་ཟེར་མཁན་ཞིག་དང་ཤིན་ཏུ་འདྲ། དེ་ལ་སྒོ་ཤེར་ན་རེ། དེས་ན་རང་གིས་ལྟོས། ང་འགྲོ་རྒྱུ་ཡིན་ཞེས་སྨྲས།
འདི་འདྲའི་སྒྲིག་ལམ་ཞིག་ཡོད་དེ། སྒྲིག་ལམ་དེ་ལ་ཚོགས་པ་སྤྱིའི་སྙན་གྲགས་དང་ས་ཁོངས་ངེས་ཅན་ཞིག་གི་སྐྱེ་བོ་ཚོའི་དད་མོས། གལ་ལ་ཐུག་དུས་ཚོགས་པའི་ལས་ཀ་པ་ཚོས་ལས་མཚམས་བཞག་ནས་འགན་སྲུང་བྱེད་དགོས་པ་རེད། ལར་ལོ་རྒྱུས་སུ་ལས་སྐྱུར་བྱེད་པ་ནི་དབང་སྒྱུར་བ་ཚོ་ཅི་བྱ་གཏོལ་མེད་དུ་གཏོང་བའི་བྱེད་ཐབས་ཡ་མེད་ཅིག་ཡིན། རྒྱ་ནག་ལྔ་བཞིའི་ལས་འགུལ་གྱི་རྒྱལ་ཁའི་དར་མོ་ཆེའང་དོན་དུ་བཟོ་བ་དྲིན་ཆེན་ཚོའི་ལས་བསྐྱུར་བྱས་པས་ཕྱར་ཐུབ་སོང་བ་རེད། དེ་རིང་གི་བོད་ནི་དངོས་གནས་ཐུན་མོང་མ་ཡིན་པ་ཞིག་རེད། ངོས་ཀྱི་ལྟ་རྒྱ་དོགས་པ་སུ་ལ་གསང་མོད། ད་བར་དུ་སྲིད་གཞུང་གིས་ལས་བསྐྱུར་བྱས་དེ་འབངས་མི་ཕལ་བ་ཞིག་ལ་ངོ་རྒོལ་བྱེད་པའི་ལུགས་ཤིག་མཐོང་ཐོས་གང་ཡང་མེད། སྤྱིར་ཡིན་ན་བྱེད་ཐབས་དེ་ཚོགས་པ་ཞིག་ལ་རྒོལ་ལན་སྤྲོད་སྤྱད་ཅིག་ཡིན་མོད། ད་ནི་ལྡོག་སྟེ་སྒེར་མི་བྱེད་བྲག་པ་སྒོ་ཤེར་ལྟ་བུའི་སྟེང་བཀོལ་ན་ཤིན་ཏུ་བཙན་སོང་། སྒོ་ཤེར་ཁོ་རང་མནན་ནས་ལེབ་ལེབ་ཏུ་མ་བཏང་བར་ད་དུང་འཕྲིན་ཡིག་རེའང་འབྲི་ཐུབ་པ་འདིས་ཁོ་ནི་ཇི་འདྲིའི་མི་“ཤེད་ཆེན”་ཞིག་ཡིན་པ་རྟོགས།
ཚད་ངེས་ཅན་ཞིག་ནས་བཤད་ན་སྲིད་གཞུང་གི་ནུས་པ་གལ་ཆེན་ཞིག་ནི་སྤྱི་བའི་ལས་དོན་འཁོར་རྒྱུག་གི་རྒྱུན་སྲིང་ཐུབ་པ་དེ་ཡིན། དེ་ནི་འཇིག་རྟེན་ཁམས་སུ་སྲིད་གཞུང་ཞེས་པ་གཞི་གྲུབ་པ་ནས་ད་བར་དུ་གནས་ཐུབ་པའི་རྒྱུ་མཚན་ཡང་ཡིན། གལ་སྲིད་སྲིད་གཞུང་གིས་ལས་བསྐྱུར་བྱས་ན་སྤྱི་བའི་ལས་དོན་ཟེར་བ་ཞིག་འཁྱོངས་རྒྱུ་ཤིན་ཏུ་དཀའ། དེ་དུས་སློབ་གསོ་ཅུས་མེད། འགྲིམ་འགྲུལ་ཅུས་མེད། བཟོ་ཚོང་ཅུས་མེད། མང་བོ་མང་བོ་ཞིག་མེད། དགོན་པ་ནི་སྲིད་གཞུང་མ་རེད་མོད། དེའི་དོ་དམ་ནི་སྲིད་གཞུང་གི་བྱེད་ལས་དང་ཤིན་ཏུ་ཆ་འདྲའོ།། གྱོད་ཉལ་བྱས་པ་དེས་དགོན་པ་སྤྱིའི་ལས་དོན་ཏེ། ཚོགས་འཚོགས་པ་དང་སྐུ་རིམ་དུས་ལྟར་འདོན་པ་སོགས་ཀྱི་བྱ་བ་བྱེད་ཐབས་མེད་པས་གྱོད་ཉལ་ནི་ཉལ་སྟངས་རང་ག་བ་ཞིག་ག་ལ་ཡིན། ད་ནི་འདི་ལྟར“ཉལ”དུ་འཇུག་ག་ལ་རུང་། ཡིན་གཅིག་མིན་གཉིས་མནལ་ལས་སློང་ཐབས་བྱེད་དགོས་ཨང་། ཇི་ལྟར་བསླང་ངམ། དགོན་པ་ན་རེ། དམངས་སྒོར་ཁྲི་དྲུག་ཁྱེར་ཤོག སྒོ་ཤེར་ན་རེ། གྲྭ་རྐྱང་ཞིག་གིས་དམངས་སྒོར་མོ་དེ་འདྲ་མང་པོ་ཞིག་གང་ནས་ཁྱེར་ཡོང་། མེད། དགོན་པ་ན་རེ། དེས་ན“ཉལ”རྒྱུ་ཡིན།

སྒོར་ཤེར་གླེང་མཁན་ཚོ་ལ་སྨན་དུ་སྦྱིན། [ འཕགས་ཆེན། ] [ 2013-6-20 ] རྔ་པ་ཀིརྟི་དགོན་དང་སྒོ་ཤེར་གླེང་བ།
སྒོར་ཤེར་གླེང་མཁན་ཚོ་ལ་སྨན་དུ་སྦྱིན།
[ འཕགས་ཆེན། ] [ 2013-6-20 ]
རྔ་པ་ཀིརྟི་དགོན་དང་སྒོ་ཤེར་གླེང་བ།

ཆོས་སྲིད་འགལ་འདུ་རྩོད་ལ་བློ་མིག་རྣོ་བའི།།
སྒོ་ཤེར་ཟེར་བ་དངོས་སུ་རིག་མྱོང་མེད་ཀྱང་།།
བསམ་བློའི་ཉིང་ཁུ་དྭངས་མ་ཡིན་པ་བདེན་འདུག།
ཁ་སེམས་འགྲིག་པའི་དཔའ་བོ་ཡིན་པ་ཤེས་སོང་།།
༢༠༡༣ ༧ ༡༩ཉིན་ཤར་མར་བྲིས།

སྒོ་ཤེས་རབ་རྒྱ་མཚོའི་རྒྱབ་ཀྱི་དོན། [ རྨས་མ། ] [ 2013-6-21 ]
སྒོ་ཤེས་རབ་རྒྱ་མཚོའི་རྒྱབ་ཀྱི་དོན།
[ རྨས་མ། ] [ 2013-6-21 ]
འབངས་མི་ཕལ་བ་ཞིག་གི་མཚན་ཉིད་རིག་པ།
-----------སྒོ་ཤེས་རབ་རྒྱ་མཚོའི་རྒྱབ་ཀྱི་དོན།
གཅིག  འབངས་མི་ཕལ་བ་ཞིག་གི་མཚན་ཉིད་རིག་པ།
མཚན་ཉིད་རིག་པ་ནི་སྐྱེ་བོ་རེ་རེར་མེད་ཐབས་མེད་པ་ཞིག་ཡིན། རྒྱུ་མཚན་ནི་སྐྱེ་བོ་རེ་རེར་ལྷན་སྐྱེས་སུ་མཚན་ཉིད་རིག་པའི་ཞེན་བློ་ཞིག་ཡོད་པས་ཡིན་ཏེ། དེ་ནི་ཁོ་ཚོའི་ནང་སེམས་ཀྱི་རང་དབང་ཞིག་རེ་སྙེག་བྱས་ཏེ་། རང་ཉིད་རང་ཉིད་ཀྱི་གཟུགས་སུ་འགྲེང་ཐུབ་པ་དང་།  སྡུག་བཙིར་དང་འགག་ཕྲེང་ལས་སྣ་ཚོགས་ལས་རྣམ་པར་རྒྱལ་ན། ད་གཟོད་ཁོ་ཚོས་རང་ཉིད་མི་ཞིག་ཏུ་སྐྱེས་པའི་སྤྲོ་སྣང་རིམ་གྱིས་ཚོར་ཡོང་། གོང་གི་ཚིག་དེ་ངས་ཡི་གེར་ཕབ་པ་ལས་བཤད་པ་ག་ལ་ཡིན་ཏེ། དེ་ནི་ཐེ་ཝན་སློབ་ཆེན་གྱི་མཚན་ཉིད་རིག་པའི་སློབ་དཔོན་ཆེན་མོ་པོ་ཕེ་རོང（博佩荣）ལགས་ཀྱི་གསུངས་རེད། སྐྱེ་བོ་ཚོ་ནང་སེམས་ཀྱི་རང་དབང་གི་ཕྱིར་དུ་ཤེས་རབ་ལ་དགའ་དགོས་པ་དང་། དུས་དང་རྣམ་པ་ཀུན་ཏུ་མཚན་ཉིད་རིག་པའི་བསམ་གཞིག་བྱེད་དགོས་ཀྱི་ཡོད། ཁོ་བོ་ཡང་ནང་སེམས་ཀྱི་རང་དབང་ལ་རེ་བའི་འབངས་མི་ཕལ་བ་ཞིག་ཡིན་པའི་ཆ་ནས་མཚན་ཉིད་རིག་པའི་བསམ་གཞིག་དེའི་རིགས་རྒྱུན་དུ་བྱས་དང་བྱེད་མུས་ཡིན་པས། ང་ལའང་རང་གི་ཚོད་ཀྱི་མཚན་ཉིད་རིག་པ་ཆུང་ཆུང་ཡོད་ལ། དེས་སྐབས་རེར་ང་ལ་མི་ཞིག་ཏུ་སྐྱེས་པའི་སྤྲོ་སྣང་ཟ་ཟི་ཞིག་ཀྱང་སྦྱིན་གྱིན་ཡོད། དེ་བས་སུག་བྲིས་འདི་ནི་སྒོ་ཤེས་རབ་རྒྱ་མཚོ་དང་རྔ་ཡུལ་ཀིརྟི་དགོན་ཆེན་གཉིས་ཀྱི་བར་དུ་བྱུང་བའི་འགལ་བ་དེ་དང་། བོད་ཀྱི་དགོན་སྡེ་གཞན་དང་གཞན་ན་ཡང་དེ་དང་རིགས་འདྲ་བའི་གནས་ཚུལ་དང་གནད་དོན་ཡོད་པ་དག་གིས། དམ་པ་ལྷ་ཆོས་དང་མི་འགལ་ཞིང་འཇིག་རྟེན་མི་ཆོས་ལ་འཕྲོད་པ། བདེན་པའི་འོད་ཀྱི་གོང་བུ་མི་བསྒྲིབ་ཅིང་ཕུ་ནུའི་བརྩེ་འདང་ཟབ་མོ་མི་བྲི་བའི་ཐག་གཅོད་ལེགས་པོ་ཞིག་བྱེད་པའི་གོ་རིམ་དུ། ཟུར་ལྟའི་སྤྱན་མིག་ཙམ་གཡོར་སའི་འབངས་མི་ཕལ་བ་ཞིག་གི་མཚན་ཉིད་རིག་པ་ཡིན་ནོ།།
གཉིས། 〝གདོང་གི་རྣམ་འགྱུར〞དང〝རྩོམ་གྱི་རྣམ་འགྱུར།〞
དོན་དངོས་སུ། ཁ་བྱང་འདི་ནི་ཡར་སྔོན་ར་རྫ་འཇམ་དབྱངས་སྐྱིད་ལགས་ཀྱིས་དགེ་བཅུའི་ཁྲིམས་དང་འབྲེལ་བའི་དངོས་ཚུལ་ཞེས་པའི་རྩོམ་དེ་དྲྭ་ཐོག་ཏུ་སྤེལ་བའི་རྗེས་དང་། བོད་ཀྱི་རྩོམ་པ་པོ་སེང་རེ་གཉིས་ཀྱི་རྩོད་པ་སོགས་ཀྱི་དུས་ནས་ཡིད་དུ་བློས་བསླངས་བྱས་ཡོད་པའི་རྩོམ་བྱང་ཞིག་ཡིན་མོད་དེ་དུས་འབྲི་མ་ཐུབ། ཡིན་ནའང་། ངས་རྩོམ་འདི་འདྲ་ཞིག་འབྲི་བའི་གོ་སྐབས་དེ་བོད་སྤྱི་ཚོགས་ཀྱིས་ང་ལ་ནམ་དགོས་ན་དེ་དུས་གནང་བར་ཐེ་ཚོམ་མེད་པར་སྙམ་ཡོད། བོད་ཀྱི་རྩོམ་པ་པོ་ཚོ་གནད་དོན་ཞིག་ལ་ལྟ་ཚུལ་མི་མཐུན་པ་ཞིག་བྱུང་དུས་སོ་སོའི་〝གདོང་གི་རྣམ་འགྱུར〞ལྷིང་ལ་འབུད་ཡོང་བ་ནི་རྒྱུན་ལྡན་ཞིག་རེད། ཁོང་རྣམ་པས་རྩོམ་ཡིག་རེ་བྲིས་པ་ནི་ལོག་ལོག་ཏུ་བཅོས་པའི་ཁངས་ཐོ་ཞིག་དང་འདྲ་སྟེ་ཕ་རོལ་བོའི་དཔྲལ་པའི་མཚམས་སུ་གཟས་ནས་འཕངས་པ་ན། དེས་ཀྱང་ཕས་རྒོལ་གྱི་ངར་ཤུགས་ཀུན་ནས་རྒྱས་པའི་ཁངས་ཐོ་ཞིག་ལམ་སང་བཅོས་ཡོང་བ་མ་རེད་དམ། ཐེངས་འདིའི་སྒོ་ཤེར་སྐོར་གྱི་རྩོམ་སོ་སོའི་ནང་དུའང་གདོང་ལ་ཁྲོ་གཉེར་བསྡུས་ཏེ་སྒོ་ཤེར་ལ་འཕངས་པའི་ཁངས་ཐོ་དང་ཤེས་འགན་ལྷན་ཚོགས་ལ་འཕངས་པའི་ཁངས་ཐོ་ཅི་རིགས་མཐོང་རྒྱུ་ཡོད་པས། ངས་ཡང་བསྐྱར་བོད་ཀྱི་སྙུག་ཐོགས་པའི་ལས་འདིར་བསམ་གཞིག་མི་བྱེད་ཐུ་མེད་རེད་།
གལ་སྲིད་ཁྱོད་རང་རྩོམ་པ་པོ་ཞིག་ཡིན་ན་〝རྩོམ་གྱི་རྣམ་འགྱུར〞སྟོན་རོགས། ཁྱོད་རང་གང་ཟག་ཅི་འདྲ་ཞིག་ཡིན་པ་དེ་གཙོ་བོ་མ་རེད། ཁྱོད་ཀྱི་〝རྩོམ་གྱི་རྣམ་འགྱུར་〞ནི་ཀློག་པ་པོས་བསྡུ་ལེན་བྱེད་དགོས་པའི་བརྡ་རྟགས་གཅིག་པུ་ཡིན། སྔོན་ཆད་རྒྱ་ནག་གི་སློབ་མ་ཞིག་རྩོམ་པ་པོ་པ་ཅིན་（巴金）གྱི་རྩོམ་ཡིག་ཀློག་པར་ཤིན་ཏུ་སྤྲོ་བར་མ་ཟད། ཁོ་མོས་ཐེངས་མང་པོར་འཕྲིན་ཡིག་བྲིས་ཏེ་ཁོང་དང་ཞལ་མཇལ་བའི་རེ་བ་ཡང་བཏོན། འོན་ཀྱང་། པ་ཅིན་གྱིས་ང་ཁྱོད་ལ་ཐུགས་རྗེས་ཁྱོད་ངའི་རྩོམ་ཡིག་ཀློག་རྒྱུར་ཤིན་ཏུ་མི་མོས་པར་འགྱུར་ཉེན་ཆེ། དེ་བས་ཁྱེད་ཀྱིས་སྔར་བཞིན་ངའི་རྩོམ་ཡིག་ཀློགས་རོགས་ཞེས་བཤད་སྐད། རྩོམ་པ་པོ་ཞིག་ལ་མཚོན་ན་〝རྩོམ་གྱི་རྣམ་འགྱུར〞མེད་པ་ནི་ཕམ་ཁ་ཆེན་པོ་ཞིག་རེད། རྩོམ་པ་པོ་ཁ་ཤས་ཀྱིས་རང་གཞན་གང་ལའང་མི་གནོད་པའི་ལམ་ཞིག་འདེམས་ཁུལ་གྱིས་རང་ཉིད་དབུ་མའི་ལམ་དུ་བཞུགས་ཡོད་ཚུལ་བསྙད་པ་ནི་གྲུ་བཞིར་བཅོས་ན་གྲུ་བཞིར་མི་འགྲུབ་ཅིང་། ཟུར་གསུམ་བཅོས་ན་ཟུར་གསུམ་དུའང་མི་འགྲུབ་པ་ཤ་སྟག་ཡིན་པ་རེད། མང་བོ་ཞིག་གིས〝རྩོམ་གྱི་རྣམ་འགྱུར〞དེ་〝གདོང་གི་རྣམ་འགྱུར་〞དུ་འཁྲུལ་གྱིན་འདུག འདི་ནི་རྩོམ་པ་པོ་མང་པོ་ཞིག་གིས་གདོང་གི་རྣམ་འགྱུར་བསྟན་དྲགས་པའི་བསྐྱེད་འབྲས་ཤིག་ཡིན་པ་འདྲ། དེ་རིང་ཁ་སང་གི་དྲ་བའི་སྟེང་གི་རྩོམ་གྱི་ཁ་བྱང་ཙམ་ལ་བལྟས་པས་ཀྱང་འདིས་ཤུགས་རྐྱེན་ཤིན་ཏུ་གསལ་པ་ཤེས་ཏེ། ཅིག་ཅིག་ཅིག་གིས་ཉོན་ཞེས་པ་དང་ཉིག་ཉིག་ཉིག་ལ་ཐ་ཚིག་བསྒྲགས་པ་ལྟ་བུའོ།། ངས་ད་ཐེངས་སྒོ་ཤེར་སྐོར་གྱི་བྱུང་དང་འབྱུང་འགྱུར་གྱི་རྩོམ་དག་ལ་རེ་བ་གཉིས་འདོན་སྟེ། ཁྱེད་ཅག་གི་རྩོམ་གྱིས་ནི་བོད་ཀྱི་དགོན་སྡེ་དག་གི་འབྱུང་འགྱུར་ལ་དངོས་ཤུགས་གང་རུང་ནས་ཚད་མི་འདྲ་བའི་ཤུགས་རྐྱེན་ཐེབས་ངེས་པས། རྣམ་པ་ཚོའི་〝གདོང་གི་རྣམ་འགྱུར〞བཀབ་ནས་〝རྩོམ་གྱི་རྣམ་འགྱུར་〞སློང་རྒྱུ་དང་གཅིག ཁྱོད་ཚོས་རང་ཉིད་བསམ་ཤེས་ཡ་མཚན་ཡིན་ཁུལ་གྱིས་ཕོ་མོ་གང་ཡིན་མི་ཤེས་པའི་མ་ནིང་གི་རྩོམ་མང་པོ་བྲིས་དེ་མི་འཕྲོད་པ་ཞིག་བཙན་གྱིས་མི་སྦྱོར་བའི་རེ་བའང་སྙིང་ནས་ཞུ་རྒྱུ་ཡིན། བཀའ་དྲིན་ཆེ།
གསུམ། བསམ་ཤེས་བྱེད་པ་ནི་ལྷོད་ལ་འབབ་ཐབས་ཤིག་ཡིན་ནམ།
རང་རེའི་སྙུག་ཐོགས་པ་དག་གིས་སྒོ་ཤེར་གནད་དོན་སྐོར་ནས་བྲིས་པའི་རྩོམ་ཡིག་ག་གེ་མོའི་ནང་དུ་བྱུང་བའི། བསམ་ཤེས་བྱེད་དང་མི་བྱེད་ཀྱི་སྐད་ཆ་འགའ་ཞིག་ནི།  དོན་དུ་དངོས་ཡོད་གནས་ཚུལ་དེ་འདྲ་ཡིན་པ་ཞིག་ལ་བསམ་ཤེས་ཞེས་བཤད་འདུག་པར་འདོད། སྐབས་འདིར་བསམ་ཤེས་ཞེས་པའི་མིང་བཀོལ་སྟངས་མི་འགྲིག་པར་སྙམ། དཔེར་ན་ཤེས་འགན་ལྷན་ཚོགས་ཀྱིས་སྒྲིག་ལམ་དེ་འདྲ་འཇོག་པ་ནི་ཁོ་ཚོའི་རྒྱལ་བསྟན་ཡང་དག་འཛིན་འདོད་ཡིན་པས། དེ་ལ་བསམ་ཤེས་བྱེད་དགོས་ཞེས་པ་ལྟ་བུ་སྟེ། ཤེས་འགན་ལྷན་ཚོགས་ཀྱི་ཀུན་སློང་ནི་ཕལ་ཆེར་གཙང་མ་ཡིན་ཐག་ཆོད་པས་དེ་ལ་བསམ་ཤེས་བྱེད་ཅེ་ན་མི་འཕྲོད་དེ། རྒྱུ་མཚན་ནི་བསམ་ཤེས་བྱ་བ་ཕ་རོལ་བོའི་དངོས་འབྲེལ་ནོར་འཁྲུལ་གྱི་བྱས་ཉེས་ཤིག་ལ་རྒྱུ་རྐྱེན་ག་གེ་མོ་ཡོད་པ་དང་། རྒྱུ་རྐྱེན་དེ་དག་གིས་ཁོའམ་ཁོ་ཚོས་དབང་མེད་ཐབས་མེད་དུ་དེ་ལྟར་བྱས་པའི་དོན་ཞིག་ལ་བརྗོད་ན་འགབ་ཀྱི་། དངོས་འབྲེལ་ཡང་དག་ཅིག་ལ་དེ་ལྟར་བརྗོད་ན་མི་འོས་པར་འདོད། དེ་བས། ཁོ་བོས་མ་གཞི་ནས་དངོས་འབྲེལ་ཡང་དག་ཅིག་ལ་བསམ་ཤེས་ཞེས་ནམ་ཡང་བརྗོད་མི་འདོད་མོད། དངོས་འབྲེལ་ནོར་འཁྲུལ་ཅན་ཞིག་ལ་བསམ་ཤེས་བྱེད་མིན་ནི་དེའི་འབྱུང་རྐྱེན་དབང་མེད་ཐབས་མེད་ཅིག་ཡིན་མིན་བལྟ། ཡིན་ནའང་། ཐེངས་འདིའི་སྒོ་ཤེར་དང་དགོན་པ་བར་ཀྱི་འགལ་བ་འདི་ནི། མི་ཞིག་གིས་ཉམས་མ་བཞག་པར་ངའི་རྐང་བའི་ཐོག་ལ་བརྫིས་པ་དང་མི་འདྲ་བས་དེ་ལ་བསམ་ཤེས་བྱས་ན་འགྲིག་གམ། བོད་ཀྱི་སྙུག་ཐོགས་པ་གཟི་བོར་གནས་པ་ཁ་ཤས་ཀྱིས་སྒོ་ཤེར་གྱི་གནད་དོན་སྐོར་བྲིས་པའི་རྩོམ་ཡིག་ནང་དུའང་བསམ་ཤེས་བྱ་བ་རིག་རྒྱུ་མང་བས། ངས་རྣམ་པ་ཚོར་དྲི་བ་ཞིག་གདོན་རྒྱུ་ལས་འོས་མེད་དེ། བསམ་ཤེས་བྱེད་པ་ནི་ལྷོད་ལ་འབབ་པའི་ཐབས་ཤིག་ཡིན་ནམ་ཞེས་པ་དེའོ།།
བཞི། གྱོད་ཉལ་དང་བདེན་པའི་ཨུ་ཚུགས།
གྱོད་ཉལ་བྱ་བ་བདེན་པའི་ཨུ་ཚུགས་ཤིག་ཡིན་མིན་ནི་གླེང་གཞི་གསར་བ་ཞིག་རེད། གྱོད་ཉལ་ནི་ངའི་དེ་སྔོན་བྲིས་པའི་འབོལ་རྩོམ་དེའི་ནང་དུ་འདྲ་བ་རྒྱུ་མཚན་དུ་བྱས་ནས་སྲིད་ན་དཀོན་པའི་སྲིད་གཞུང་གི་ལས་སྐྱུར་བྱེད་སྟངས་ཤིག་ཡིན་ཚུལ་བཤད་ཡོད། དོན་དུ་འབོལ་རྩོམ་དེའི་རྩོམ་ལུས་ཀྱི་དང་དོད་སྤངས་ནས་འགྲེལ་ན། དགོན་པའི་འགན་འཛིན་པས་ལས་སྐྱུར་བྱས་ཏེ་གྲྭ་འབངས་ཡན་གར་བ་ཞིག་ལ་ངོ་ལྒོལ་བྱེད་སྟངས་ཤིག་རེད་ཅེས་པ་དེ་ཡིན། ཤེས་འགན་ལྷན་ཚོགས་ཀྱིས་གྱོད་ཉལ་བྱེད་དོན་ནི་སྒོ་ཤེར་གྱིས་མི་རྟོན་པ་དང་། སྒོ་ཤེར་ལ་བདེན་ཁ་ཡང་སྟེར་མི་ཐུབ་པའི་འགལ་འདུའི་བར་ནས་རྙེད་པའི་ཞི་བ་ཡིན་ལ་དྲག་པོའང་ཡིན་པའི་ངོ་རྒོལ་གྱི་ཐབས་ལམ་ཞིག་ཡིན་། ཡིན་ནའང་། དེ་ཉིད་དབང་མཐའ་སྒེར་གཅོད་སོགས་ཀྱི་ཁུག་མའི་ནང་གང་འདོད་དུ་བསྡུ་བ་ནི་གནས་ལུགས་དང་མི་མཐུན་པར་འདོད།
དུས་རབས་༢༠བའི་སྟོད་དུ་ཤར་ནུབ་རིག་སྒོ་མི་འདྲ་བ་ཁ་ཤས་ཀྱི་ས་བོན་དུ་ཚེ་སྲོག་གི་མྱུ་གུ་འབུས་པའི། བདག་ཉིད་ཆེན་མོ་གན་དྷི་ཡི་འཚེ་མེད་ཞི་བའི་རང་ལུགས་ཀྱི་ཆབ་སྲིད་མཚན་ཉིད་རིག་པའི་ལྟ་དགོངས་ཀྱིས། བདེན་པའི་ཨུ་ཚུགས་ཀྱི་དྲག་ཆས་སྤྲས་ཏེ། ༡༩༠༦ལོའི་ལྷོ་ཧྥེ་ནས་འགོ་བརྩམས་ཤིང་། སྤྱི་ཚོགས་ཀྱི་དངོས་ཀྱི་ནང་དུ་རླབས་ཆེ་བའི་ལས་འགུལ་གྱི་རྐང་བཙུགས། འདི་ཡི་བདེན་པའི་ཨུ་ཚུགས་དང་གྱོད་ཉལ་གཉིས་ལ་འདྲ་ས་ཡོད་ལ་མི་འདྲ་སའང་ཡོད། བདེན་པའི་ཨུ་ཚུགས་ནི་ཐབས་ཤིག་ཡིན་པའི་ངོས་ནས་གྱོད་ཉལ་དང་འདྲ། ཡིན་ནའང་། བདེན་པའི་ཨུ་ཚུགས་ལ་ཞི་བའི་རང་ལུགས་ཀྱི་ཆབ་སྲིད་མཚན་ཉིད་རིག་པའི་སྣེ་སྟོན་ཡོད་ལ། གྱོད་ཉལ་ལ་ནི་བདེན་པ་བདེན་དྲང་གི་མཚན་ཉིད་རིག་པའི་སྣེ་སྟོན་གང་ཡང་མེད། བདེན་པའི་ཨུ་ཚུགས་ནི་ལས་སྐྱུར་དང་འདྲ་བར་ཚོགས་པ་ཞིག་ངོ་རྒོལ་བྱེད་སྤྱད་ཡིན་ལ། གྱོད་ཉལ་ནི་ཚོགས་པ་ཞིག་གིས་མི་སྒེར་ཞིག་ལ་ངོ་ལྒོལ་བྱེད་སྟངས་ཤིག་ཡིན།(ཐེངས་འདིའི་སྒོ་ཤེར་གནད་དོན་གྱི་ངོས་ནས)
གཞན་གྱོད་ཉལ་ནི་མང་བོས་འདོད་པ་བཞིན་གྱི་སྒེར་གཅོད་དངོས་ཤིག་མིན་པར་མངོན། སྒེར་གཅོད་ཅེས་པའི་མིང་འདི〝独裁〞ལས་འགྱུར་བ་ཡིན་ན་དེ་ནི་རྒྱུན་པར་སྲིད་དབང་ག་གེ་མོ་ཞིག་དང་འབྲེལ་ནས་བཤད་རྒྱུ་ཞིག་ལས་དགོན་པའིི་དོ་དམ་པའི་དབང་ཆ་དང་སྦྱར་ན་མི་འཕྲོད་པར་འདོད། ང་ཚོས་སློབ་གཙོ་ཞིག་གིས་སློབ་གྲྭའི་སྒྲིག་ལམ་ག་གེ་མོ་ཞིག་ཨུ་ཚུགས་ཀྱིས་ལག་བསྟར་བྱེད་དུ་བཅུག་པ་ལའང་སྒེར་གཅོད་ཟེར་རྒྱུར་ལོབས་འདུག  ནུབ་ཕྱོགས་སུ་སྒེར་གཅོད་འདི་དུས་རྒྱུན་སྒེར་སྡེམ་(专制)དང་སྲིད་དབང་སྒེར་འཛིན་(专政)གཉིས་དང་ཉ་ཉུང་མཉམ་བསྲེས་ཀྱིས་སྤྱོད་ཀྱིན་འདུག་སྐད་ཐོས། དེ་གཉིས་ཀྱི་སྔ་མ་ནི་སྲིད་དབང་སྒེར་སྡེམ་བྱེད་པའི་བྱ་བ་ལ་གོ་བའི་སྐབས་ཤིག་དང་། གཞན་དང་བློ་གྲོས་མི་བསྡུར་བར་མི་སྒེར་གྱི་འདོད་པ་བཞིན་བྱེད་པའི་ལས་ཤིག་ལ་གོ་བའི་སྐབས་གཉིས་ཡོད་ལ། ཕྱི་མ་ནི་རྒྱལ་ཁབ་གྱི་སྲིད་དབང་(国家政权)ཞེས་པར་གོ དེས་ན་གྱོད་ཉལ་ནི་དེ་དག་ཚང་མ་ལས་སྒེར་སྡེམ་གྱི་གོ་དོན་གཉིས་པ་དང་ཆེས་ཉེ་བ་ཞིག་ཡིན་པར་ཁོ་བོས་འདོད། དེ་ལྟར་ང་ལ་ཐོབ་པའི་གནས་སྐབས་ཀྱི་སྡོམ་ཚིག་ཅིག་ནི། གྱོད་ཉལ་བྱ་བ་དབང་མཐའ་སྒེར་གཅོད་དང་བར་ཐག་རིང་ཙམ་ཡོད་ལ་སྒོ་གཅོད་ཅེ་ནའང་དེ་ཙམ་མི་ཉེ་བའི་སྒེར་སྡེམ་ཞིག་དང་། ཐབས་ཀྱི་ཆ་ནས་འགན་འཛིན་མི་སྣའི་ལས་སྐྱུར་བྱེད་པའི་ཨུ་ཚུགས་ཤིག་དང་། རྣམ་པའི་ཆ་ནས་ལས་ལ་ལྟོས་ན་ཞི་བ་དང་སེམས་ལ་ལྟོས་ན་དྲག་པོ་(འདིར་དཔེ་དང་སྦྲགས་ན། སྒོ་ཤེས་རབ་རྒྱ་མཚོའི་ལགས་ཀྱི་སྐུ་ལུས་ལ་ལྕག་གིས་བྲབ་པ་སོགས་གང་ཡང་མ་བྱས་པར་གྱོད་ཉལ་བྱས་པའི་ཐད་ནས་ཞི་བ་ཞིག་དང་། ཡང་དགོན་པ་ཞིག་གི་ལས་དོན་འཁོར་རྒྱུག་གི་མཚམས་བཅད་དེ། དེའི་བྱས་ཉེས་དང་དད་འབངས་ཀྱི་འཁང་ར་ཡོད་ཚད་སྒོ་ཤེར་གྱི་སྟེང་དུ་བསྐོར་ནས་ཁོའི་སེམས་པར་སྡུག་བཙིར་བྱེད་པའི་ཆ་ལ་ལྟོས་ན་དྲག་པོ་ཞིག་རེད་ཅེས་པའི་དོན་ཡིན།)ཡིན་པའི་ལྒོལ་ལན་སྤྲོད་ཐབས་ཤིག་རེད།   སྤྱིའི་ཆ་ནས་གྱོད་ཉལ་རང་ཐབས་ཤིག་ཡིན་པ་གོང་དུ་བཤད་ཟིན་ནོ།།
ཞེས་རྨས་མ་རུ་འབོད་པས་བྲིས་པ་དགེ་གྱུར་ཅིག

སྒོ་ཤེར་ལས་འཕྲོས་ཏེ་ཤེས་འགན་ལྷན་ཚོགས་ལ་དགག་པ། ༼༡༽ [ བློ་མིག ] [ 2013-7-8 ]
སྒོ་ཤེར་ལས་འཕྲོས་ཏེ་ཤེས་འགན་ལྷན་ཚོགས་ལ་དགག་པ། ༼༡༽
[ བློ་མིག ] [ 2013-7-8 ]
-------ཀིརྟིའི་ཤེས་འགན་ལྷན་ཚོགས་ཀྱི་སྨྲ་གཅོད་ལས་འགུལ་ལ་དམིགས་སུ་བྲིས་པ།
སྒེར་གཅོད་དང་རྒྱང་ཕུད།
བདེན་པ་དང་གནས་ལུགས་ཀྱི་འགལ་རྐྱེན་དུ་གྱུར་བའི་ད་ལོ་རང་དགོན་གྱི་ཤེས་འགན་ལྷན་ཚོགས་ཀྱི་སྨྲ་བརྗོད་གཤགས་བཅོས་ལ་སྒོ་ཤེར་ལགས་ཀྱིས་ཆོས་ཉིད་གནས་ལུགས་ཀྱི་སྲོག་ཤིང་བྱས་པའི་བསམ་ཚུལ་རེ་འགའ་ཞིག་བཏོན་པ་ཙམ་ལ།གཡོ་དང་སྒྱུ་ལ་རབ་ཏུ་མཁས་པའི་ཤེས་འགན་ལྷན་ཚོགས་ཀྱིས་གྱོད་ཉལ་དང་གནོང་ཉལ་སོགས་བྱས་ཏེ་མཐར་གཏུག་ན་སྒོ་ཤེར་རྒྱང་ཕུད་གཏོང་བའི་དམིགས་ཡུལ་ལ་འབད་པ་བརྩོན་ཏེ་བསམ་ཐོག་རྟ་རྒྱུགས་ཡིན་རུང་།
གནས་ལུགས་དང་བདེན་དོན་གྱི་ངོས་ནས་གླེང་སྟེ་གཞལ་ན།དེ་ལྟ་བུ་ཞིག་མིན་པར་འདོད་ལ།ཁྱད་པར་དུ་བྱས་པའི་རྟགས་ལ་བརྟེན་ཏེ་སྒྲ་མི་རྟག་པར་སྒྲུབ་མྱོང་བའི་ཡང་དག་དང་ལྟར་སྣང་ལ་དབྱེ་འབྱེད་མཁས་པའི་དཔྱོད་ལྡན་དག་གིས་རྒྱུ་འབྲས་སྙིང་རྗེ་སོགས་གྲངས་ཀྱི་མི་ལོངས་པ་ཞིག་ཐོས་པ་ལས་བསམ་བྱུང་མེད་པར་བྱ་ལོག་སྤྱོད་ལོག་གི་བསྒྲུབ་བྱ་ལ་བལྟས་ན།ཁྱིམ་ནས་ཁྱིམ་མེད་པར་རབ་ཏུ་བྱུང་བའི་ཤྰཀྱའི་རྗེས་འཇུག་གམ་ནང་བསྟན་ཤེས་འགན་ལྷན་ཚོགས་ཀྱི་བསྒྲུབ་པར་བྱ་བ་ཞིག་མིན་པར།གཞན་ཏེ་དགྲ་འདུལ་གཉེན་སྐྱོང་གི་འདུ་ཤེས་དྲག་ཏུ་འཕྱུར་བའི་སྒེར་གཅོད་པའམ་དམར་པོའི་ཚོགས་པ་ཞིག་གིས་བསྒྲུབ་པར་བྱ་བ་དང་།སྒྲུབ་བཞིན་པ་དག་ལ་འདྲ་འབྲེལ་གང་རུང་རྒྱུ་མཚན་ཡང་དག་གི་ལམ་ནས་མཐོང་བ་མངོན་གྱུར་ཡིན་པས་རེ་རེ་བཞིན་བརྗོད་ན།

པཎ་ཆེན་རིན་པོ་ཆེས་ང་བརྒྱད་ང་དགུའི་སྐབས་ཀྱི་བོད་མི་རིགས་ཀྱི་དོན་དངོས་གནས་ཚུལ་ཞིག་མཐོ་རིམ་མགོ་ཁྲིད་ཚོར་སྙན་ཞུའི་ལམ་ནས་ཕུལ་ཀྱང༌།རྒྱ་ནག་སྲིད་གཞུང་གིས་ཁོང་ལ་ཞིང་བྲན་ལམ་ལུགས་བསྐྱར་གསོའི་ཉེས་མིང་སྐུར་འདེབས་བྱས་ཏེ་ཉེས་ཁྲིམས་མནར་གཅོད་གང་མང་བཏང་བ་མ་ཟད།ད་དུང་ཡང་བོད་མི་རིགས་ཀྱི་དོན་དངོས་ལོ་རྒྱུས་ཀྱི་དཀའ་སྡུག་མཚོན་པའི་སྙན་ཞུའི་བརྩམས་ཆོས་དེ་པར་སྐྲུན་བྱེད་དབང་ཡང་སྤྲད་མེད།དེ་ནི་པཎ་རིན་པོ་ཆེ་ལ་གནས་ལུགས་དང་བདེན་དོན་རྒྱུབ་ཏུ་གཡུག་སྟེ་རྒྱ་ནག་སྲིད་གཞུང་གིས་དབང་ཤུགས་སྟེང་ནས་ཉེས་མེད་ཉེས་འགེབས་དང་།དྲང་པོའི་མིག་ཟུང་མི་སྤྱད་པར་གཞུང་དང་སྒེར་གཅོད་ཀྱི་མཐུན་ཕྱོགས་མིན་ན་ཚར་གཅོད་དང་བཙོན་འཇུག་རང་དགར་གྱིས་འབབ་དགོས་པ་ཡིན་པས་རུལ་སུངས་སམ་སྒེར་གཅོད་ཀྱི་འགྲམ་ལྕགས་ཚ་ཐག་ཅོད་པ་ཞིག་བྱས་ཡོད་པ་རེད།
ད་ལན་སྒོ་ཤེར་ལགས་ཀྱིས་ཀྱང་གྲྭ་མང་གི་སྨྲ་བརྗོད་རང་དབང་ལ་སྲུང་འགེབས་དང་དགོན་པའི་སྒྲིག་ལམ་བསྒྱུར་བཅོས་ལ་ཐུགས་ཁུར་བླ་མེད་ཀྱི་ངང་ནས་རེ་ཞུ་འདྲ་བའི་བསམ་ཚུལ་ཙམ་ཡིག་ཐོག་ཏུ་བྲིས་པ་དེར།ཤེས་འགན་ལྷན་ཚོགས་ཀྱིས་ཁོང་ལ་དཀྲུགས་ཤིང་སྣ་འདྲེན་གྱི་ཉེས་མིང་སྐུར་འདེབས་བྱས་ཏེ་དངོས་བརྒྱུད་གང་རུང་ནས་གནོན་ཤུགས་གང་མང་སྤྲད་དེ་དགོན་པ་དང་བྲལ་བའི་གནས་སུ་བཏང་བ་མ་ཟད།ད་དུང་ཡང་ཉིན་འགའི་རྗེས་ནས་དགོན་པ་གཞུང་ནས་རྒྱང་ཕུད་བཏང་བ་དང་།འདི་ལྟར་བདེན་པའི་བློ་མིག་གིས་མི་དཔྱད་པར་ཤེས་འགན་ཚོགས་རང་དང་མི་མཐུན་པ་དག་དབང་ཤུགས་མི་ཤུགས་ལ་བརྟེན་ཏེ་ཚར་གཅོད་ཚུལ་ལ་བལྟས་ན་པཎ་ཆེན་རིན་པོ་ཆེ་དང་སྒོ་ཤེར་གཉིས་ཐ་དད་ཡིན་རུང་ཁོང་གཉིས་ཀྱི་བཞེས་པའི་སྒེར་གཅོད་ཀྱི་འགྲམ་ལྕགས་དེ་ལ་ཁྱད་པར་གང་ཡང་མེད་པར་འདོད།
ཡང་ཀློག་པ་པོ་དག་གི་སེམས་ངོས་ལ་ཤེས་འགན་ལྷན་ཚོགས་དང་རྒྱ་ནག་སྲིད་གཞུང་གཉིས་མི་འདྲ་བའི་བློ་ཞིག་རྒྱུད་ལ་སྐྱེས་ཡོང་རུང་།དེ་གཉིས་ཀྱི་མི་འདྲ་ས་གཙོ་བོ་ནི་རྒྱ་ནག་སྲིད་གཞུང་ལ་མེ་མདའ་དང་བཙོན་ཁང་སོགས་ཡོད་པའི་ཁྱད་པར་ཞིག་མ་གཏོགས།ཤེས་འགན་ལྷན་ཚོགས་ཀྱིས་སྒོ་ཤེར་ལ་བགྲད་པའི་སྡང་མིག་དང་ཁྲོ་གཉེར་སོགས་ལ་རྗེས་དཔག་གིས་གཞལ་ན།གལ་ཏེ་ཤེས་འགན་ལྷན་ཚོགས་ལ་མེ་མདའ་དང་བཙོན་ཁང་རེ་ཡོད་པའི་དབང་དུ་བཏང་ན་སྒོ་ཤེར་གྱི་གདོང་ལ་མེ་མདའ་མི་འཇོག་པ་རེད་ཅེས་བཤད་མི་ཕོད་ལ།ཉེས་མེད་བཙོན་དུ་མི་འཇུག་པའི་གདེང་དང་ཚོད་ཅིག་ཁྱོན་ནས་མེད་པས།ཕ་ཡུལ་དུ་སྒེར་གཅོད་པའི་འཁྲུངས་སྐར་ལོ་རྒྱུས་སུ་དམར་ཤིག་ཤིག་ཏུ་ཡོད་པ་དེ་ནི་ཤེས་འགན་ལྷན་ཚོགས་ཟེར་བའི་སྒེར་གཅོད་དབང་ཤུགས་ཀྱིས་སྒོ་ཤེར་རྒྱང་ཕུད་བཏང་བའི་ཚོགས་པ་དེ་ཡིན་ལ།

སྒོ་ཤེར་ལས་འཕྲོས་ཏེ་ཤེས་འགན་ལྷན་ཚོགས་ལ་དགག་པ། ༼༢༽ [ བློ་མིག ] [ 2013-7-8 ]
སྒོ་ཤེར་ལས་འཕྲོས་ཏེ་ཤེས་འགན་ལྷན་ཚོགས་ལ་དགག་པ། ༼༢༽
[ བློ་མིག ] [ 2013-7-8 ]
ཞྭ་མོ་དང་བསྙོན་འཛུགས།
གང་ཞིག་བརྗོད་པར་བྱ་བའི་དོན་གྱི་སྙིང་བོ་ལས་འདའ་ཙམ་མི་བྱེད་པར་དེ་ཉིད་ཀྱི་ངོ་བོ་མ་ལུས་པ་ཡོངས་སུ་བརྗོད་ན།དེ་ནི་བདེན་ཚིག་ལོངས་སྤྱོད་རྒྱས་པའི་སྒོ་ཤེར་ལགས་ལ་ཕྱོགས་ལྷུང་དམར་པོ་ཐུགས་རྒྱུད་ན་བཞུགས་པའི་ཤེས་འགན་ལྷན་ཚོགས་ཀྱིས།ཡོད་ལ་མེད་དང་།ཡིན་ལ་མིན་པའི་བསྙོན་འཛུགས་ཀྱི་ལས་བྱ་མ་སྤངས་པའི་ཉེས་དམིགས་དང་།དེས་བརྐོན་པའི་ཞྭ་མོ་སོགས་འོས་སུ་མ་མཆིས་པའི་སྣང་བ་རྩེ་གཅིག་ཏུ་འཆར་པས།རང་གིས་ཀྱང་ཞེན་ཕྱོགས་ཏིལ་འབྲུ་ཙམ་གྱི་དྲི་མའི་མ་སླད་པར་སྒོ་ཤེར་དང་ཤེས་འགན་ལྷན་ཚོགས་གཉིས་ཀྱི་དོན་རྐྱེན་དེའི་གནས་སྟངས་ཕྱོགས་ནས་དོན་གནད་ལ་འཁྱུད་པའི་གཏམ་ཞིག་བརྗོད་པར་འདོད།
ཤེས་རྨོངས་ཆུ་རྒྱུན་དལ་གྱིས་བཞུར་བའི་བརླན་གཤེར་གྱིས་ཀླད་པ་བཀྲུ་མྱོང་བའི་རང་དགོན་གྱི་ཤེས་འགན་ལྷན་ཚོགས་ལ་མཚོན་ན།རང་སྐྱོན་ངོས་ལེན་གྱི་ཕོད་པ་མེད་པའི་ཁར་གཞན་ལ་འོས་མིན་བསྙོན་འཛུགས་དང་བྲལ་བ་མེད་པ་ཅི་འདྲའི་ཡིད་སྐྱོ་བ་ཞིག་རེད།འོན་ཀྱང་།ཡིད་སྐྱོ་རབས་སོགས་གནས་སྐབས་སུ་བསྐྱུར་ཏེ།གཅིག་ནས་སྒོ་ཤེར་ལ་འདི་རེད་གང་རེད་ཀྱི་རྒྱུ་མཚན་ཙམ་མེད་པར་ཉེས་པ་ཞེས་པའི་ཞྭ་མོ་ཞིག་དང་།གཉིས་ནས་ཤེས་འགན་ལྷན་ཚོགས་ཀྱིས་འགྲིག་འདུག་ནོར་འདུག་གི་ཨ་ལན་ཙམ་མེད་པར་བསྙོན་འཛུགས་སོགས།
ཐིག་བརྒྱད་ལོའི་བོད་ཞི་བའི་སྒེར་ལངས་ཆེན་པོ་ནོར་ཝེལ་གཟེངས་རྟགས་བཞེས་པའི་གྲྭ་བཙུན་ཞིག་གིས་ངན་སྐུལ་ཡིན་ཞེས་པའི་བསྙོན་འཛུགས་དང་།ད་དུང་ཁོང་ལ་ཉེས་པ་གནམ་གྱིས་མི་ཁེབས་པ་ཞིག་ཡོད་རབས་ལུང་བ་གང་དུས་རྒྱུན་གསར་ལམ་སྣ་ཚོགས་ནས་ཤུགས་ཆེན་བསྒྲགས་པ་སོགས་ལ།བདེན་དཔང་སྤུ་ཉག་ཙམ་ཡང་མེད་པར་བཙན་དབང་ཁོ་ནའི་བསམ་བཞིན་དམོད་ཚིག་གཏོང་ཞོར་དུ་བརྙས་བཅོས་དང་ཐུབ་ཚོད་བྱེད་པའམ་ཐབས་ཆག་ངན་གཡོའི་ལུགས་སུ་གཏོགས་པས།
མདོར་ན།ནོར་ཝེལ་གཟེངས་རྟགས་བཞེས་པའི་གྲྭ་བཙུན་ཞིག་ལ་ཉེས་པ་ཞིག་ཡོད་པའི་བདེན་དཔང་མེད་པར་བསྙོན་གྱིས་འཛུགས་པ་དང་།ཉམ་ཆུང་ཁེར་རྐྱང་གི་གྲྭ་རྐྱང་སྒོ་ཤེར་ལ་ཉེས་པ་ཞིག་ཡོད་པའི་བདེན་དཔང་མེད་པར་བསྙོན་གྱིས་འཛུགས་པ་གཉིས་དོམ་དམ་དུ་དབང་འཛིན་པ་ཚོའི་མིག་ལམ་དུ་བདེན་པ་ཟེར་བ་ཐན་དུ་བལྟ་བ་ཁོང་ཚོའི་རྐུབ་སྟེགས་ལ་གཡོ་འགུལ་བྱུང་སྤྱད་ཅིག་ཡིན་པས་ལོས་ཡིན།གལ་ཏེ་ད་དུང་ཤེས་འགན་ལྷན་ཚོགས་ཟེར་བ་དྲང་བདེན་བདུད་རྩི་ལ་མོས་པ་མེད་བཞིན་སྒོ་ཤེར་ཕྱོགས་ཀྱིས་བཤགས་པ་ཞིག་ལ་རེ་བའི་སྡོང་སྐམ་ཡིད་ལ་འཆར་གྱིན་བསྡད་ན།
ཁོ་བོས་འདི་ལྟར་ཞུ་སྟེ།པེ་ཅིང་སྲིད་གཞུང་གི་དབྱིབས་དང་གཟུགས་ཀྱིས་གྲུབ་པའི་ཁྱེད་ཅག་གིས་སྒོ་ཤེར་ལ་བསྙོན་འཛུགས་མིན་པའི་བདེན་དཔང་ཞིག་མ་རྙེད་རུང་།ནོར་ཝེལ་གཟེངས་རྟགས་བཞེས་པའི་གྲྭ་བཙུན་དེ་ལ་བསྙོན་འཛུགས་མིན་པར་ཉེས་པ་ཡོད་པའི་བདེན་དཔང་ཞིག་རྙེད་ན་བཤགས་པའམ་དོན་ལ་སྒོར་རྡོག་རེ་འགའ་དགོས་ན་ཁོ་བོས་སྟེར་ཆོག་ལ།དེ་མིན་རང་ལ་ཉེས་པ་རི་འདྲ་བ་ཞིག་ཡོད་པ་མི་ཤེས་པར་ཡིན་རློམ་ཡིན་མདོག་གིས་འགྱིངས་ཏེ་བསྡད་རུང་།ཉི་མ་དེ་རིང་ནས་བཟུང་ཁྱེད་ཅག་ནི་ལོ་རྒྱུས་ཀྱི་ངོས་ནས་ཡལ་མི་ཐུབ་པའི་ཉེས་ཅན་པ་ཤ་སྟག་ཡིན་པ་གང་གིས་ཀྱང་བསུབ་མི་ཐུབ།

སྒོ་ཤེས་རབ་རྒྱ་མཚོ་དང་གནའ་པོའི་ང་། [ རྣོ་ཟུར། ] [ 2013-7-8 ]
སྒོ་ཤེས་རབ་རྒྱ་མཚོ་དང་གནའ་པོའི་ང་།
[ རྣོ་ཟུར། ] [ 2013-7-8 ]
སྒོ་ཤེས་རབ་རྒྱ་མཚོ་དང་གནའ་པོའི་ང་།
ང་རང་ཀཱིརྟི་དགོན་དགེ་ལྡན་ལེགས་བཤད་གླིང་ནས་ལག་ཆགས་པ་མ་ཟད།  བོད་ཀྱི་དབྱངས་གསལ་ཀྱང་གནས་དེ་ལས་ངོས་ཟིན་བྱུང་།  ལྷག་པར་འབྲས་རྒྱ།  མར་རྒྱ་ལ་ལྟོ་གོས་གླན་ཞིང་།  ནང་བསྟན་ན་གཞོན་རིག་སློབ་ཁང་ནས་ཤེས་བྱ་ཡོན་ཏན་ལ་ཐོས་བརྩོན་བྱེད་པའི་དབུ་བརྩམས་མྱོང་།  ཡིན་ནའང་ཆོས་ཆེ་ས་ན་བགེགས་ཆེ་ཟེར་བ་ལྟར་ང་རང་གླིང་ལྕགས་རུ་གང་ནས་༼ལྟ་ལོག་༽དང་༼ཞོགས་དུང་ཚོགས་པ་༽སོགས་མིང་རང་ལས་ཆེ་ཞིང་སྟོབས་པའི་མིང་སྣ་ཚོགས་བཏགས།  ཉིན་ཞིག་ང་རང་གཟན་ལ་ཆོས་འབྱུང་ཕབ།  རྐང་ལ་རྒྱ་ལྷམ་གྱོན།  ལག་ལ་ཤོག་ཀ་ལེ་དང་ཕྲེང་བ་སོགས་གཅིག་ཀྱང་མ་ཆད་པར་བཟུང་ནས།  སྐབས་དེའི་མཁན་པོ་ལས་ཐོག་པ་བསྐལ་བཟང་ལུང་རིགས་རྒྱ་མཚོའི་མདུན་དུ་དཔེ་ཁྲིད་དུ་འགྲོ་བའི་ལམ་བར་ནས་ཨ་ལགས་བདུད་འདུལ་ཚང་ལ་འཕྲད་སོང་།  ཁོང་གིས་༼ཨ་རོ། ཁྱོད་ཁང་རྒན་ཚང་འེ་རེད་༽ཟེར།  ༼ཡིན་༽ཟེར་བ་ན་ཁོང་གི་སྐད་གསེང་མཐོན་པོས་ ༼ཁྱོད་སྡེ་བ་ཚོས་ཟེར་གི་ར།  ཞོགས་དུང་ཁ་ཡིན་ནི་རེད།རྨི་ལམ་ཡག་ཚེ་སད་ན་བཟང་ནི་རེད།  དགོན་པའི་ནང་ནས་སྔ་མོ་བུད།  འུ་ཚོ་ཁྱིམ་ཚང་དངོས་ནས་ཀྱང་དགའ་ས།  དུང་ས་ཡིན།  སང་ཉིན་རྒྱབ་ལ་ཐལ་སྒྱེ་གབ།  མགོ་ལ་ཤོག་ཞྭ་བཙུགས་ནས་རྒྱང་ཕུད་གཏོང་དགོ་དུས་ཡག་ནི་མ་རེད།༽སོགས་གསུང་སོང་།
ཡིན་རྒྱུ་ནི་རང་གིས་ཁ་ཞིག་གྲག་ནས་བསམ་ཚུལ་ཞིག་བཤད་ན་རེད་མོད། འོན་ཀྱང་བག་ཆགས་ཤིག་གིས་ཡིན་ནམ། གང་ལྟར་ཚིག་གཅིག་ཀྱང་ཞུ་བའམ་བཤད་ཕོད་མ་སོང་། ཕྱིར་ནང་དུ་ལོག་ནས་བསམ་པ་ན་དགོན་པའི་གྲྭ་ཕྲུག་རྣམས་དང་རང་གི་གྲོགས་པོ། གཞན་དགེ་བའི་བཤེས་གཉེན་དག་ལ་ཁག་མི་འདུག ཁོ་ཚོ་ནི་ང་དང་འདྲ་བར་ཆུ་བུལ་གྱི་མིག་དང་ཤ་ཡི་སེམས་པ་དེ་རེད། དེ་རིང་ལྷ་སྡེ་དང་འབངས་མི་ཚོ་ལ་མ་འོངས་ལུང་བསྟན་ཐོགས་མེད་དུ་གསུངས་ཤིང་། སྐུ་གོང་མའི་ཡང་སྤྲུལ་འཁྲུལ་མེད་དུ་བརྗོད་པའི་ཨ་ལགས་བདུད་འདུལ་ཚང་གིས་ཀྱང་དོན་དག་འདི་ལྟ་བུ་ཆུང་ཆུང་ཞིག་ཀྱང་མ་མཁྱེན་པར་གང་བྱུང་དུ་སྨྲ་བའི་ཉེས་པ་ཧ་ཅང་ལྗི་ཨང་འདོད་བྱུང་།
མདོར་ན་རང་གིས་རང་ལ་ཞོགས་དུང་ལ་ཁ་ཞིག་ཡོད་དམ་ཟེར་བ་ལས། ཅི་ལྟར་བྱ།
གང་ལྟར་གོང་རིམ་འགོ་བ་རྣམས་ཀྱང་འདི་འདྲ་བའི་ཤེས་ཡོན་པ་ཏག་ཏག་ཡིན་ངེས། དེ་བས་ད་ཐེངས་ཡང་རྒྱུ་མཚན་དང་གནས་ལུགས་ཀྱི་ངོས་ནས་སྒོ་ཤེས་རབ་རྒྱ་མཚོ་ལགས་དགོན་པའི་གྲྭ་བཙུན་གཞན་དག་བཞིན་ཡིབ་ནས་མ་བསྡད་པར། ཀཱིརྟི་དགོན་གྱི་དགོན་མ་ལག་ཡོངས་ཀྱི་གྲྭ་གཞོན་དག་དང་ཤེས་ཡོན་པ། རྩོམ་པ་པོ་རྣམས་ཀྱི་ཚབ་བྱས་ཏེ་ཡར་ཞུ་ཐུང་ཐུང་ཞིག་བྱས་པ་ན། ༼ཡར་ཞུ་༽ཟེར་བའི་ཐ་སྙད་ལ་རྒྱུས་ལོན་ཅུང་ཞན་པ་དང་། སྟོང་ཉིད་དང་བསམ་གཏན་ལ་སོགས་པའི་ཆོས་ཚིག་ལས། ཡར་ཞུ་ལ་ཆ་རྒྱུས་མེད་པའི་ཤེས་ཡོན་འགན་འཛིན་ཚང་གིས་སྒོ་ཤེས་རབ་རྒྱ་མཚོ་ལགས་ཀྱིས་གསུངས་ལ་གྲོས་བསྡུར་ཞིག་བྱེད་པ་ཕར་ཞོགས། ཐ་ན་ཡི་གེ་ལའང་གསལ་བོ་ཞིག་མ་གཟིགས་པར་གྱོད་ལ་གཏུག་རྩིས་བྱས་སོང་ལ། ཐབས་དང་ཐབས་འཐེན་ནས་དགོན་པ་གསར་དུ་དབུ་བརྙེས་བ་ནས་དར་མ་མྱོང་བའི་སྣོག་ལས་མང་པོས་དགེ་བཤེས་ཁོ་དཀའ་ངལ་དང་སེམས་འཚག་གིས་ལྗིད་ཤུགས་གནང་ནས། དགོན་པའི་ཆོས་སྒོའང་རྒྱག་པའི་རྣམ་འགྱུར་བསྟན་སོང་ལ། དམངས་ཁྲོད་དུ་སྡུག་ཐུག་གི་ལས་ཀ་སྟེ་གྱོད་ཉལ་ཚུད་ཆད་བྱས་དོན།སྒོ་ཤེས་རབ་རྒྱ་མཚོ་དགོན་པ་ལས་འགྲོ་དགོས་ཚུལ་ལོ།
ཡང་གཞན་གྱིས་བཤད་པ་ན་༼སྒོ་ཤེར་གྱི་རྟ་འདྲོགས་འདོད་ཀྱི་མྱིག་གིས་ཐུར་ལྟས་༽རེད་ཟེར། འདི་ནི་ངོ་མ་བསྙོན་འཛུགས་པ་མ་ཡིན་ནམ། ང་རང་ལ་མཚོན་ནའང་ད་དུང་དགོན་པའི་བདེ་སྡུག་ཆེད་དུ་མཚན་མོ་གཉིད་བཅག་མྱོང་ལ། ཉིན་མོ་ཟས་ཡང་བོར་མྱོང་། ཁོང་ནི་དེ་ལས་ལྡོག་ཏེ་རྩོམ་ཡིག་ལས་གསུངས་བ་བཞིན། ཏན་ཏན་དགོན་པ་དང་ཆོས་ལུགས་ཕྱོགས་ནས་སེམས་ཁུར་ལྷག་མ་ཞིག་ཡོད་པ་ཤེས་ཐུབ་ཨང་། ཡིན་ནའང་ད་ཐེངས་སྒོ་ཤེས་རབ་རྒྱ་མཚོ་ལགས་དགོན་པ་ནས་ཕེབས་སོང་བ་འདི། ལྟོ་བ་མ་རྒྱགས་པ་དང་། མཁས་ཆེན་བཅས་པ་མ་ཡིན་པར། རང་བུད་སོང་ན་རྗེས་ཕྱོགས་རེ་བ་རྟ་རྔ་ཙམ་རེ་ལ་སྨོན་པས་རེད། འོད་ཟེར་སྐྲ་ཉག་ཙམ་ལ་རེ་བས་རེད། རྩོམ་པ་པོ་གཞན་ཚོས་ལབ་པ་ལྟ་བུའི་དམངས་གཙོ་ཟེར་བ་མིན་ལ། སྔོན་ཐོན་ཟེར་བའང་མིན་པར། དགོན་པའི་ཆུང་ས་ནས་འབུས་བཞིན་པའི་བློ་དང་རྣམ་དཔྱོད་ཅན་གྱི་གྲྭ་གཞོན་ཚོའི་རང་དབང་གི་རྩོམ་འབྲི་ལ་སྒོ་སྲུང་བ་ཆུང་ཆུང་ཞིག་གི་དོད་དུ་ཁོང་ཕེབས་སོང་། སྐྱོ་ལྷང་ལྷང་གི་སྨྱུ་གུ་ཞིག་བཟུང་ནས་ཕེབས་སོང་། གྲང་ཤུར་ཤུར་གྱི་ཕྱིར་མིག་ཅིག་བཞག་ནས་བཞུད་སོང་། འདི་ནི་མ་འོངས་པའི་གྲྭ་ཆུང་རྣམས་ལ་འཕེལ་རྒྱས་ཤིག་མ་ཡིན་ཨང་།

སྒོ་ཤེར་དང་འབྲེལ་དེ་འདི་འདྲ་ཞིག་འདོད། [ གནོད་སྦྱིན། ] [ 2013-7-5 ]
སྒོ་ཤེར་དང་འབྲེལ་དེ་འདི་འདྲ་ཞིག་འདོད།
[ གནོད་སྦྱིན། ] [ 2013-7-5 ]
སྒོ་ཤེར་དང་འབྲེལ་དེ་འདི་འདྲ་ཤིག་འདོད།
ཝང་ལིས་ཞོན་ལགས་ཀྱིས་བོད་ལྫོངས་ཀྱི་ཚད་མཐོའི་རང་སྐྱོང་བརྩོན་ལེན་བྱེད་དགོས་ན་ཐོག་མར་གཞི་རམ་མམ་ས་གནས་རང་སྐྱོང་ནས་བརྩོན་ལེན་བྱེད་དགོས་ཟེར་ལ།དམའ་ས་ནས་འགོ་བརྩམས་ན་མཐོ་སའང་ངང་གིས་འགྲུང་ཡོང་ལུགས་ཤིག་བརྗོད་ཡོད།རང་རེའི་ན་གཞོན་ཤེས་ཡོན་པ་སྐུ་ཞབས་ཟུར་གསུམ་མ་ལགས་ཀྱི་“རང་ཁྱིམ་རང་བདག”་དང་དོན་གཅིག་མཚུངས་རེད།ཟུར་འདི་ནས་བལྟས་ན་ལོ་རྒྱུས་ཀྱིས་ཚད་མཐོའི་རང་སྐྱོང་ལག་ཏུ་བསྟར་མི་ཐུབ་པ་གཏན་ལ་ཕབ་ལ་འུ་ཅག་གི་ཞི་རྒོལ་རབ་དང་རིམ་པས་ཀྱང་སྒེར་གཅོད་སྲིད་དབང་གི་མགོ་རྟིང་སློག་པ་ལས་ཐབས་གཞན་མེད་པ་མི་རིགས་གཞན་གྱི་དམངས་གཙོའི་ལས་འགུལ་ལས་ཤེས་ཐུབ།ས་གནས་རང་སྐྱོང་ལ་ཡང་ཤེས་ཡོན་པའི་སྣེ་ཁྲིད་མེད་པ་དང་དམངས་ཀྱི་གོ་རྟོགས་དམན་པས་འགྲུབ་དཀའ་ལ།དེ་ལྟར་ཐུབ་ཀྱང་ད་ལྟའི་སྡེ་བ་དག་གི་སྡེ་དཔོན་ཀྱང་དམངས་ཀྱིས་བཞག་མི་ཆོག་པས་འགྲུབ་མི་ཐུབ།དེར་བརྟེན་དགོན་པ་ནི་སྲོག་རྒྱུན་རིག་གནས་ཀྱི་ཁ་དབུགས་ཀྱི་སྟུག་ས་དང་ཆོས་ལུགས་དར་སྤེལ་གྱི་བདེན་པ་སྐྱོང་ས།མི་རིགས་འཚོ་གནས་ཀྱི་སྲོག་གི་ལྷག་མར་འཇུས་པའི་དབུགས་ཁམ་གང་པོ་དེ་ཡིན་པས་དགོན་པ་གང་ལ་ཕྱི་ཡི་གཏོར་གཤིག་དང་ནང་གི་ཐོར་ཤིག་ཏུ་སོང་ན་དེ་ནི་ས་གནས་དེའི་མི་ཚད་མི་རིགས་འདིའི་གྱོང་གུད་ཡིན་པས་གཟབ་ན་ལེགས་མོད་སྒོ་ཤེར་སྒོར་“ཕུད”་པ་འདི་ནི་ཉམས་རྒུད་ཅིག་ལས་ཅི་ཡང་མིན་དེ་ནང་ཁ་མ་འཆམ་ན་ཕྱིའི་དོན་མི་འགྲུབ་ཅེས་པའོ།།འགྲོ་མིའི་ཐོབ་ཐང་དང་ཡོངས་ཁྱབ་རིན་ཐང་།དམངས་གཙོའི་སྲིད་ལུགས་ཀྱི་ཆུ་ཐིགས་ཙམ་ལ་ཡང་རེག་མི་ཐུབ་པའི་གཉའ་གནོན་དང་དམ་དྲག་གི་སྡུག་རྩུབ་ཆེ་བའི་ཁོར་ཡུག་འདིར་རང་ཅག་ལ་སྔོན་བྱོན་སྐྱེས་ཆེན་དམ་པ་དག་གི་དྲིན་གྱིས་ཁྱོད་བདེ་ང་སྐྱིད་དང་ང་བཟང་ཁྱོད་བཟང་གི་ཞེ་འཁོན་དང་ཕྲག་དོག་གི་དྲི་ཙམ་མེད་ལ།ཤེས་རིག་ཡོན་ཏན་དཔང་དུ་བཀར་ཤིང་ལྷག་བསམ་ཀུན་སྤྱོད་སྲོག་ཏུ་འཛིན་པའི་ཁོར་ཡུག་ཅིག་ཏེ་དགོན་སྡེ་དག་ད་ལྟ་ཡང་མ་ཉམས་པར་ཡོད་པ་འདི་ནི་ཇི་འདྲའི་སྲིད་ན་དཀོན་པ་ཞིག་རེད་ཨང་།དེ་བས་“ལག་ཆ་”འདི་ཇེ་བཟང་ཇེ་རྒྱས་སུ་བཏང་ཏེ་“ དགོན་སྡེ་རང་སྐྱོང་”དུ་འབད་དེ་མཐར་“ས་གནས་རང་སྐྱོང་”དུ་གཏོང་རྒྱུ་ནི་གལ་ཆེན་ནང་གི་འགང་ཆེན་དུ་ཡིན་པ་ལས།འདི་ལའང་དམར་པོའི་ལུགས་ཀྱིས་བསྐྱངས་སྟེ་དེ་ཡི་རྗེས་སུ་འབྲང་ན་འཇུག་འབྲས་ནི་མ་བཤད་ནའང་ཤེས་གསལ་ལྟར།སྤྱིར་དགོན་སྡེ་ཁག་དང་སློབ་གྲྭ་དག་གི་ལས་ཀ་ནི་བདེ་འཇགས་གཏན་སྲུང་ཡིན་པ་སྔ་མོ་ནས་ཤེས་ཡོད་པས།སྒེར་གཅོད་པའི་ལག་ཆ་ཀླད་པ་དཀྲིས་ཚར་སོང་བ་དག་ལ་དམངས་གཙོ་ལབ་ནི་རྡོ་ཐོག་ཏུ་ཆུ་བླུགས་པ་དང་གཉིས་སུ་མེད་དོ།།སྐུ་ཞབས་སྒོ་ཤེར་ཁོང་གིས་ཀྱང་དམངས་གཙོའི་རྒྱུན་ཤེས་སངས་རྒྱས་ཆོས་ལུགས་ཀྱི་ཁྲག་ཏུ་རྒྱུ་བར་འབད་མོད་མཐར་“ཕམ་ཁ་”བྱུང་སོང་བ་འདི་རེད།
དེང་འདིར་མི་རིགས་ཀྱི་ལས་ལ་རེམ་པའི་དཔོན་པོ་དག་གོ་ས་ནས་གཡུགས།རང་སྐྱོང་སོགས་མི་རིགས་ཀྱི་འཚོ་གནས་གླེང་མཁན་དག་ཁྲི་མུན་བཙོན་དུ་བཅུགམི་བུའི་ཐོབ་ཐང་དང་རྩིས་ཐང་གླེང་མཁན་དག་འུ་ཅག་གིས་མཐར་རུ་འདེད་པ་ནི་སྒེར་གཅོད་པ་གཏུམ་དྲག་ཅནཞིག་གི་ལས་ཀ་ཡིན་པས་དེ་ལ་མི་སྡུག་གང་གང་སྡུག

སྒོ་ཤེས་རབ་ཐད་ཀྱི་ལྟ་ཚུལ་ཉུང་བསྡུས། [ མགར་ཚངས་ཐིག ] [ 2013-6-22 ]
སྒོ་ཤེས་རབ་ཐད་ཀྱི་ལྟ་ཚུལ་ཉུང་བསྡུས།
[ མགར་ཚངས་ཐིག ] [ 2013-6-22 ]
སྒོ་ཤེས་རབ་ཁྱེད་ནི་ངའི་སེམས་པའི་ཟབ་ས་རུ་ཉར་བའི་མི་སྣ་དམིགས་བསལ་དག་གི་གྲལ་ནས་གཅིག་ཡིན། ཁྱེད་ཀྱི་རྩོམ་རྩལ་ལ་ངས་གཏན་དུ་རྗེས་སུ་ཡི་རངས་བྱེད་ཀྱིན་ཡོད། ཁྱེད་ཀྱི་ཕྱག་རྩོམ་དག་གིས་བརྗོད་བྱའི་ཐད་ནས་ཀྱང་ང་ལ་བློ་སྐྱེད་གང་མང་ཞིག་སྤྲད་མྱོང་། ལྷག་ཏུ་ ང་ཚོ་སད་རན"གྱིས།  ད་དུང་ཁྱེད་ཀྱི་བློ་སྤོབས་དང་རིགས་ཞེན་སོགས་ལ་གུས་བརྩི་ཞུ་བཞིན་ཡོད། དེང་སང་རང་མིང་ཁྱབ་བསྒྲག་གི་འདུ་ཤེས་ཐལ་དྲགས་ནས་ཤེས་རིག་ལ་ནང་བྱང་ཆུབ་པའི་མཁས་དབང་དག་དང་། ཤ་རུས་མི་རིགས་ལ་ཕུལ་བའི་དམ་པ་ཚོར་ཞྭ་མོ་དང་འབྲེལ་བའི་ཉྭ་འཇུ་བྱེད་པའི་གསར་བུ་ཅམ་པོ་ཚོ་དང་གཞི་ནས་མི་འདྲ། དེ་བས་ངས་ནམ་ཡང་ཁྱེད་ཉིད་བསམ་བློ་པ་རུ་བགྲང་ནས་ཡོད། རེད་དེ་ཁྱེད་ཀྱིས་གུ་ཡངས་སྒམ་དཀྱིལ་མ་ཎི་འདོན་འདོན་བྱེད་ཚོད་ཙམ་ལ་བལྟས་ན་ཐུགས་ཡངས་དེ་ཙམ་ཡོད་མེད་ལ་དོགས་པ་རེ་སྐྱེ་ཡོང་གི་འདུག  དེ་ཚོ་ཞོར་དུ་ལབ་པ་ཡིན། བཤད་བསམ་རྒྱུ་ངོ་མ་འོ་ད་རེས་སྒོ་ཤེས་རབ་ལགས་རྔ་ཡུལ་ཀི་རྟིའི་དགོན་ནས་ཞལ་གྱེས་པའི་ཐད་ཀྱི་ལྟ་ཚུལ་ཉུང་ཉུང་ཞིག་བརྗོད་རྒྱུ་དེ་ཡིན། དང་པོ་ཤེས་འགན་ལྷན་ཚོགས་ཀྱིས་བསྒྲགས་པའི་ཁྲིམས་ཚན་གྱི་སྐད་ཆ་དེ་ཧ་ཅང་ཐལ་ཆེ་འདུག སྤྱིར་དགོན་པ་ལ་དགོན་པའི་སྒྲིག་ཁྲིམས་དང་། ཚོགས་པ་ལ་ཚོགས་པའི་ངོ་བོ་ཡོད་དགོས་པ་སྨོས་མེད་རེད། འོན་ཀྱང་བདག་ཉིད་དགོན་པ་ཞིག་གི་དགོན་དཔོན་དང་། ཚོགས་པ་ཞིག་གི་ཚོགས་གཙོ་རུ་ཐོན་མ་ཐག་ནས་ཅི་འདོད་འདོད་ཀྱི་སྒྲིག་ལམ་བཙན་པོ་ཐོག་འདྲ་བ་རེ་གཏན་དུ་འཇོག་མི་རུང་། གལ་སྲིད་ང་དགོན་དཔོན་ཡིན་པས། ཚོགས་གཙོ་ཡིན་པས། དབུ་ཁྲིད་ཡིན་པས་སོགས་ཀྱིས་གཞན་གྱི་འདོད་བློ་ལ་ཡེ་མ་བསྟུན་པར་གཅིག་གཅིག་མི་ཆོག  གཉིས་གཉིས་མི་རུང་། སྤྱི་པའི་དོན་དག་ཡིན་པས་ཁོ་ཚོས་བཞག་པའི་ཁྲིམས་དང་འགལ་ན་ཁོ་ཚོས་སྨྲས་པ་ལྟར་ཐག་གཅོད་བྱེད་ངེས་ཟེར་ན། ཁ་སྤྱི་དོན། དོན་སྒེར་གཅོད་པ་ཟེར་བའི་མ་རུངས་པ་དེ་དག་ཀྱང་དེ་འདྲ་ཞིག་མ་གཏོགས་གཞན་སུ་ཡང་མེད། བརྗོད་བྱར་ལེགས་ཉེས་མེད་པར། རྗོད་བྱེད་ཡག་བཙོག་མེད་པར་ཁོ་ཚོས་བཀའ་ཐམ་མེད་ན་ཚགས་དེབ་གང་ཡང་འགྲེམ་མི་ཆོག་ཟེར་བ་ནི་སྨྲ་བརྗོད་རང་དབང་དངོས་སུ་བཀག་སྡོམ་བྱས་པ་རེད། སྨྲ་བརྗོད་རང་དབང་འཕྲོགས་ཟེར་ན་དེ་འདྲ་དག་ལ་ཟེར་རེད་མ་གཏོགས་མཆུ་ཁྱོར་རས་བསུམ་འགྲོ་མཁན་ཞིག་གང་ན་ཡོད། སྐབས་འདིར་སྒོ་ཤེས་རབ་ལགས་ཀྱིས་དངོས་གནས་ཁ་ཞིག་མི་གྲག་ཀ་མེད་རེད། ལན་ཞིག་མི་སྟེར་ཐབས་མེད་རེད། འོན་ཀྱང་གོ་རིམ་ཅུང་ཙམ་འཆུག་སོང་བ་འདྲ། དང་པོ་ཤེས་འགན་ལྷན་ཚོགས་དག་ལ་ངོ་ཐུག་ནས་བསམ་འཆར་ཅི་ཡོད་ངག་ཐོག་ནས་རེ་ཞུ་བྱེད་པ་དང་། གཉིས་པ་ངག་ཐོག་གི་རེ་ཞུ་དོན་ཐོག་ཏུ་མ་འཆོར་ན་གཞུང་མོལ་ཁང་ལ་གྲོས་འདེབ་ཀྱི་ཡིག་ཆ་འཇོག་དགོས། དེ་ཡང་སྣང་མེད་དུ་བཞག་པའམ་ཡང་ན་བྱ་བའི་བཟློག་ཕྱོགས་ཀྱིས་གཙིར་གནོན་བྱས་ཡོང་ན་གཟོད་གཞི་རྒྱ་ཆེ་བའི་ངོ་རྒོལ་ལམ་ཟིང་སློང་གི་ལས་ཀ་དེ་ལྟ་བུ་ཞིག་མ་སྒྲུབ་རང་སྒྲུབ་རེད། རེད་དེ་ཁོང་གིས་དང་ཐོག་ནས་ངོ་རྒོལ་དགག་རྒྱག་གི་ཡིག་ཆ་ཛ་དྲག་ཅན་ཞིག་འདུས་མང་ལ་བཀྲམ་བཞག་རིག  མ་ཚད་རྗེས་མ་ཤེས་འགན་ལྷན་ཚོགས་གྱོད་ཉལ་བྱས་སྐབས་ཁོང་གིས་ཚིག་གཅིག་མ་བཤད་པར་དགོན་པ་ནས་ཕེབས་སོང་ཟིག  ངོ་རྒོལ་དང་གྱེས་ཕྱག་དག་ལས་རྩུབ་རེག་ཅན་གྱི་ཐ་སྙད་ཅི་མང་ཞིག་སྒྲོས་སྒྲོས་དང་རྣོ་རྣོ་བྱས་ནས་བཀོལ་འདུག  དེ་དག་ནམ་ཡང་དགེ་མཚན་ཞིག་ལ་བརྩི་ཡི་མེད། འོན་ཀྱང་གསར་རྙིང་གཉིས་ཀྱི་འགྲོ་ཕྱོགས་ལ་ཤེས་རྟོགས་གང་འཚམ་ཡོད་པའི་མཁས་པ་སྒོ་ཤེས་རབ་ལྟ་བུས་དེ་ཙམ་གྱི་སྤྱི་འགྲོས་ཆུང་ཆུང་ཞིག་མ་རྟོགས་པས་ག་ལ་ཡིན། ཡིན་ནའང་ཁོང་གིས༼ཁོ་བོར་མཚོན་ན། ངག་རྩོམ་འདི་ནི་ཉིས་སྟོང་བརྒྱད་ལོར་དབུས་ལྷ་ལྡན་ནས་ཕྱིར་ཕ་ཡུལ་ལ་འབྱོར་རྗེས་སུ། བྱེ་བྲག་ཏུ་རང་དགོན་ལ་དམིགས་སུ་བཀར་ཏེ་རྩོམ་ཡིག་ཅིག་བྲིས་པའི་ཐོག་མ་ཡིན། ཅིའི་ཕྱིར་ཞེ་ན། རང་དགོན་གྱི་གནས་སྟངས་ཕྲ་རགས་མང་པོའི་ཐད་དུ་བཤད་འདོད་པའི་སྐད་ཆ་དང་། ལེན་འདོད་པའི་གླུ་ངག་མེད་པ་མ་ཡིན་ཏེ། ཁོར་ཡུག་ཆུང་ཆུང་འདི་ན་ནི། ཁྱེད་ཚོའི་ལྗིད་ཤུགས་རི་ལས་ལྕི་ལ། ཁྱེད་ཚོའི་ཟུར་ཁ་མདུང་ལས་རྣོ་བས། ག་དུས་ཡིན་ན་གཟབ་གཟབ་དང་འཇིག་འཇིག་གི་ངང་ནས་སེམས་ཆུང་ཁོ་ནས་བསྡད་པ་ཡིན།
འོན་ཀྱང་། ད་ནི་ཤེས་ཡོན་འགན་འཛིན་ལྷན་ཚོགས་ཟེར་བ་སོགས་ཀྱིས་གནས་མ་ཡིན་པའི་སྒེར་གཅོད་ཀྱི་ལག་ཟུང་ག་ས་གང་དུ་བརྐྱངས་ཏེ། སྡོད་མི་འཇུག་པའི་ཚད་དུ་སླེབས་བྱུང་བས། སེམས་ཀྱི་མཆི་མ་རྡོག་པོ་འདི་དབང་མེད་དུ་གྲིལ་སོང་ལ། ཡིད་ཀྱི་ན་ཟུག་ལོག་ལོག་དེ་ཡང་དབང་མེད་དུ་ཤོར་སོང་།༽ཟེར་བ་སོགས་ལ་བལྟས་ན་མི་ལོ་གྲངས་མང་གི་རིང་དུ་དགོན་དེས་གནོན་ཤུགས་རབ་དང་རིམ་པ་སྤྲད་ནས་དགྱེ་དགུའི་དབང་ཆ་ཆེན་པོ་མེད་པར་བྱས་ཡོད་ཚོད་རེད། དེ་བས་ཁ་ནས་ཇི་ལྟར་བཤད་ཀྱང་ཁོག་ནས་ཁ་ཞིག་མི་གྲག་ཀ་མེད་བྱུང་སོང་ཞེས་པའི་རྩོམ་ཐུག་དེ་འབྲི་བར་རྩོམ་པ་དུས་དེའི་ཚེ་ནས་དགོན་པ་དང་ཁ་བྲལ་འདོད་ཀྱི་བློ་སྐྱེ་ཚར་བ་འདྲ། རྒྱུ་མཚན་གོང་ནས་བཤད་པ་བཞིན་མཁས་པ་སྒོ་ཤེས་རབ་ལྟ་བུས་རང་གི་ཁོར་ཡུག་གི་ཛ་དྲགས་དང་། རང་དགོན་སྲོལ་རྒྱུན་གྱི་ལས་སྟངས། ཤེས་འགན་ལྷན་ཚོགས་ཀྱི་ཁོག་རྒྱ་སོགས་ལ་རྒྱུས་མངའ་ཡོད་བཞིན་དུ་དེ་ལྟར་བྲིས་པས་སོ། ད་གང་ལྟར་ཁོང་དགོན་དང་ཞལ་གྱེས་ཚར་བས་མ་ཚད་གོ་ཐོས་ལྟར་ན་དགོན་པས་ཀྱང་ཕྱིར་ཕེབས་སའི་སྒོ་རྒྱག་ཚར་ཡོད་ས་རེད། མདོར་ན་མཁས་པ་སྒོ་ཤེར་ལྟ་བུ་ཞིག་དགོན་པ་ག་གེ་མོ་ཞིག་ཏུ་བཞུགས་བསྡད་ན་དགོན་དེའི་གཟི་བརྗིད་དང་། དེ་ནས་ཁ་བྲལ་སོང་ན་དགོན་དེའི་གྱོང་ཁ་རེད། དེ་བས་སྡོམ་རྒྱབ་ན་ཀི་རྟིའི་དགོན་པ་ནས་ནོར་བུ་ཞིག་གཞན་ལག་ཏུ་ཤོར་སོང་རིག་ཟེར་རྒྱུ་ཡིན། སྒོ་ཤེས་རབ་ལགས་ལ་ཆེད་དུ་ཞུ་རྒྱུ་ཞིག དགོན་པ་ཆེ་ཕྲ་མང་པོས་བོད་ཡུལ་གང་ཡོད་པས་མ་ཚད་མཁས་པ་ཁྱེད་ལྟ་བུ་ནི་འཇིག་རྟེན་ན་དཀོན་པའི་ཨུ་དུམ་ཝ་ར་ཡིན་པས་འཕྲིན་ལས་ཀྱི་ཉི་འོད་མུ་མཐུད་དུ་ཆེ་ཆེར་རྒྱས་པའི་རེ་བ་ཤུགས་དྲགས་ཡོད།

སྒོ་ཤེས་རབ་གླེང་བ། རོང་བོ་ངུར་སྨྲིག
སྒོ་ཤེས་རབ་གླེང་བ།
རོང་བོ་ངུར་སྨྲིག
དུས་རབས་ཤིག་གི་དཀྱོགས་མཚམས་ནས་བཟུང་སྟེ་རི་བོ་གངས་ཅན་པའི་ལྗོངས་སུའང་། རིག་གནས་གང་ཞིག་གི་ཆག་འཇིག་ལ་སེམས་ཕངས་ཤིང་ཞེ་མེར་བའི་དོ་འཁུར་ཅན་གྱི་སྐྱེ་བོ་ནི་བགྲང་གིས་མི་ཟིན་པ་བྱུང་བ་རེད་ལ།
དེ་ནི་ཀླ་ཀློ་དང་མུན་ནག་གི་དུས་རབས་ལས་ཕྱོགས་དང་མཚམས་ཀྱི་ཆ་གང་ནས་བལྟས་ཀྱང་།མིའི་ནང་གི་བསམ་བློའི་རྟོགས་པ་ཇེ་མཐོར་ཕྱིན་པའི་དན་རྟགས་ཤིག་དང་ཤེས་རྨོངས་དང་ཡིག་རྨོངས་ཀྱི་གཉིད་དུ་ཡུར་བའི་ང་ཚོ།རྨོངས་གཉིད་ལས་རིལ་གྱིས་སད་པའི་འབྲས་བཟང་ཞིག་གི་ཉེར་བསྡོགས་བརྩམས་པ་རེད་ཅེས་ཀྱང་བརྗོད་མི་ཆོག་པ་ག་ལ་ཡོད།
དེ་ལྟ་ན་ཡང་། བྱ་ལས་གང་ཞིག་གི་སྐས་རྐང་དུ་འཛེག་མ་ཐག་པ་དེ་གའི་ཁྲོད་ནའང་། བདེན་དོན་ཁ་ལ་ཁྱེར་ཞིང་རང་དོན་ཡིད་ལ་བྱེད་པའི་བསམ་བློ་སྒེར་གཅོད་པ་དང་ཧམ་སེམས་ཅན་མང་བོ་བདོག་པས་ཡིན་ནམ། གང་ལྟར་ཡང་། གོམ་པ་གསར་དུ་སྤོས་བའི་སྐྱེ་བོ་ནི་རྒྱ་ཆེ་ཞིང་གྲངས་མང་ནའང་། དེ་དག་གི་ནང་དུ་གཟུ་བོའི་བློ་མིག་གིས་ལྟ་མཁན་དང་། དཔྱོད་པའི་ཤེས་རབ་མངའ་བ་ནི། མང་གི་ལྷག་མ་ཙམ་ཡང་མ་བྱུང་བའི་ཚོད་དུ་འདུག་པ་ནི་དངོས་གནས་སེམས་ན་བ་ཞིག་རེད་ཨང་། ལར་རབ་བྱུང་ངུར་སྨྲིག་གི་སྡེ་ལ་ཆ་མཚོན་ནས་བཤད་ན། སྔ་དེང་གང་དུ་ཡང་དཔྱོད་པའི་རིགས་ལམ་གྱི་རྣོ་གྲི་ཐོགས་མཁན་ནི་དགེ་ལྡན་ཚད་མ་བ་དག་རེད་ལ།སྔ་འགྱུར་སྒོམ་ཆེན་པ་རྣམས་ནི་སློབ་པ་གསར་བའི་དུས་ཉིད་ནས་བཟུང་སྟེ་བླུན་སྒོམ་དང་དག་སྒོམ་གང་རུང་ལ་བརྩོན་པའི་ལུགས་ཁོ་ན་བསྐྱངས་ཤིང་།  མིག་གཅིག་གིས་རྡོག་ལམ་བཙལ་ཏེ་མི་ཚེ་མཐའ་ཅན་དུ་བསྐྱལ་བའི་གོམས་སྲོལ་ལ་ཡུན་དུ་འདྲིས་ཤིང་། དེའི་རྒྱུན་ལ་ཇི་སྲིད་དུ་གནས་པ་རེད། དེ་བས་ན། ཁོང་རྣམ་པར་མཚོན་ན་ཐུབ་པ་སངས་རྒྱས་ཀྱི་བཀའ་ལ་གསེར་བཞིན་དུ་ལེགས་པར་བརྟགས་ཆོག་པའི་སྒྲོམ་གཞི་ཟབ་མོ་ཞིག་ཡོད་པ་འང་མ་ཚོར་བའི་ངང་དུ་ལུས་འདུག་པ་རེད། དེ་ནི་ཐུབ་པ་སངས་རྒྱས་ཀྱི་རྗེས་འཇུག་ཅིག་ཡིན་པའི་ཆ་ནས་གཞིགས་ན་རང་མཚང་གནམ་གྱིས་མི་ཁེབས་པ་ཞིག་ཡིན་པ་ནི་སུ་ལ་སྦེད་ཨང་།
ཉེ་བའི་དུས་སུ་དགེ་ལྡན་ཆོས་སྨྲ་བའི་ཁྲོད་ན་འང་ཆོས་ལ་ཆོས་བཞིན་དུ་སྤྱོད་པའི་སྐྱེ་བོ་ནི་ཤིན་ཏུ་ཉུང་ཁར་བདེན་པ་ལ་དབང་འབྱོར་བའི་དམ་པ་རེ་ཟུང་བཞུགས་པ་རྣམས་ཀྱང་སོ་སོ་རང་གིས་འཁོར་བ་མཐའ་ཅན་དུ་བྱེད་པའི་ལས་ཉིད་ལ་གཞོལ་ཏེ། དབེན་པའི་གནས་དང་།བས་མཐའི་གྲོང་ཁོ་ན་འགྲིམས་པ་ལས་བྱ་བ་གང་ཡང་མི་རྩོམ་པའི་བདག་ཉིད་ཅན་དུ་གནས་བ་རེད།

